
آتا

(پوئما ـ ائپوس)

بيرينجي بؤلوم

سؤهراب طاهير (آذر آذر)

حاضيرلايان: آتيللا هون‌ار

الينيزده‌كي بو پيتيك آذربايجان يازغيسيندا ان ايري توتاملي سؤيسل ياريت ساييلان آتا پوئما ـ ائپوسو؛ آذربايجان اسگي سؤي گؤركمي اولان قوشما اؤلچوسونده يازيلميشدير. بو ياريت 15 بؤلومدن اولموشدور. 7 ـ مين سؤي تيكه‌سي اولان هر بؤلوم، 7 ـ قاپي، هر قاپي ايسه 7 ـ سؤيلنجدير.

«آتا» پوئما ـ ائپوسو، بيزيم ائرادان 9 ـ مين ايل اؤنجه، ياخين، اورتا، اوزاق دوغو گئنيشليكلرينده، هابئله باشقا يئرلرده ياشايان تورك ديللي ائللر،توروقلار، اولوسلارين، اؤزلليكله آذربايجان اولوسونون ائراميزدان ايلك ايللرينه‌دك كي، ياشام ـ كئچينه‌جگيني؛ گؤزلجه‌سينه آرخاييك چكيتلرده جانلانديرير.

«آتا» كوتله ديلينده يازيلديغي اوچون يابانجي سؤزلرين يوروشوندن آماندا قالميشدير.

بو ياريتدا، آذربايجان، اورتا آسيا، توركيّه، روسيا، ايران، عرب، اينگيلتره، آلمانيا، هابئله باشقا آوروپا بيلگينلرين آرخاييك بلگه‌لره، گئرچكليكلره ياخين، اويغون دوشونجه‌لري اؤزول گؤتورولموشدور.

بوتون يولداشلارا كي، بو پيتيكين ايشيق اوزو گؤرمه‌سينده يارديمجي اولدولار، اؤزه‌لليكله سايين ريضا عالي بيگلريندن كي، سؤهراب طاهيرين اليازمالارين منه چاتديرديلار چوخ ساغ اولون، ائل يولوندا چاليشمادا يورولماياسينيز دئييب؛ بو پيتيگين باشقا سايلاري‌نين ايشيق اوزو گؤرمه‌سي اوچون بوتون ائل سئور ـ يورد سئور اولوسوموزو يارديما چاغيريرام.

بيرينجي قاپي؛
گوج‌ار سؤيله‌نجي
ـ يول اوستونده دوران گؤزه‌ل,
اووومو قايتار بو يانا.
يارالييام, قانيم آخير,

اووومو قايتار بو يانا.
اوچار سودان آز آرالي,

وورموشام اركك مارالي.
او يارالي, من يارالي,

اووومو قايتار بو يانا.

آپارارام, سئوينه‌رلر,

اوجاق چاتيب اؤيونه‌رلر.
بوش قاييتسام دئيينه‌رلر,

اووومو قايتار بو يانا.
٭٭٭
ـ قورد دريسي گئيه‌ن اوغلان,

اوزونو دؤنده‌ر بو يانا.

سن‌ده منيم اوووم اولدون,

اوزونو دؤنده‌ر بو يانا.
قوشول منه اوو اره‌ني,

آپاريم دويدوروم سني.
اووون منيم, اؤزون منيم,

اوزونو دؤنده‌ر بو يانا.
هر ياراني ساغالدارام,

سانجيسيني يوخالدارام.
دوغوب؛ سني چوخالدارام,

اوزونو دؤنده‌ر بو يانا.
٭٭٭
اووچو چوخلو قان ايتيردي,

ديرليك نه‌دير, قيزيل قاندير.

او ييخيليب, هئي‌سيز قالدي,

ديرليك نه‌دير, قيزيل قاندير.
او كيم ايدي, نه‌چي ايدي؟

قونشو ائلين گنجي ايدي.
بير كئحه‌لميش سانجي ايدي,

ديرليك نه‌دير, قيزيل قاندير.

گؤزه‌ل, ال توت, قاني ساخلا,

ياراسيني ياندير, داغلا.
تانيق اوتلا ساري, باغلا,

ديرليك نه‌دير, قيزيل قاندير.
٭٭٭
اوچ ايل قالدي قاياليقدا,

قورد دريسي گئيه‌ن اوغلان.

يووالاندي, اوبالاندي,

قورد دريسي گئيه‌ن اوغلان.
اوغلو اولدو, اؤيونمه‌دي,

قيزي اولدو, سئوينمه‌دي.
دورو قيـزي به‌يه‌نمـه‌دي,

قورد دريسي گئيه‌ن اوغلان.

قاييت ـ دئدي كؤنلو اونا,

يادا دوشدو آتا ـ آنا.
قالدي بئله يانا ـ يانا,

قورد دريسي گئيه‌ن اوغلان.
٭٭٭
چكيمينده كؤوره‌ك اودوق,

دوغما يئرلر, دوغما ائللر.

هوپار گؤزوم به‌به‌يينه,

دوغما يئرلر, دوغما ائللر.

ايتگين‌ليكده تاپينتي‌دير,

ايچده‌ن قوپان چيرپينتي‌دير.
گؤز ياشي‌دير, ياغينتي‌دير,

دوغما يئرلر, دوغما ائللر.

ياخين دورسان اوبالاشار,

اوزاق دوشسه‌ن دوغمالاشار.
گؤزلرينده قورغالاشار,

دوغما يئرلر, دوغما ائللر.
٭٭٭
ـ منيم يئريم ـ يوردوم دورور,

اوداغدان آزجا او يانا.

چايي, گؤلو, ايستي سويو,

اوداغدان آزجا او يانا.

آغاجلاري بارلي, دولو,

ديك‌لرينين ياشيل يالي.
گئديم اورا كسيك اولوم,

اوداغدان آزجا او يانا.

اوتو سودلو, گؤلو درين,

يايلاقلاري سولو, سرين.
آداملاري ديري ـ ديري,

اوداغدان آزجا او يانا.

٭٭٭
ـ آي داغلاردان او يانلاريم,

مني آنين, اونوتمايين.

آتام, آنام, باجيلاريم,

مني آنين, اونوتمايين.

آي بولاقلار, آي ياماجلار,

قاققيلداشان چيل توراجلار.
داغ گؤوده‌لي گؤي آغاجلار,

مني آنين, اونوتمايين.

كولك چاپ گئت چاپا ـ چاپا,

گؤز ياشيمي گؤتور آپار.
گؤيرچينيم, قوشوم, چولپام,

مني آنين, اونوتمايين.
٭٭٭
ـ بوردا سرت‌دير قاياليقلار,

قايا كيمي سرت اول اريم.

هر بير قايا بير گمي‌دير,

قايا كيمي سرت اول اريم.
چيخ ذيروه‌يه,باخ دنيزه,

دوروب سو، داغلا اوز ـ اوزه.
تانري بونو وئريب بيزه,

قايا كيمي سرت اول اريم.
گئت گمي ايله باليق اوولا,

دالغالاري يار, قير, توولا.
اوزونتونو اوزاق قوولا,

قايا كيمي سرت اول اريم.
٭٭٭
ـ من يال ـ ياماج وورغونويام,

سو چؤلودور دوزلو دنيز.

هاني مئشه؛ گؤز اوخشاسين,

سو چؤلودور دوزلو دنيز.
گولوم؛ سولار مني يوردو,

سرت قايالار ييخدي, قيردي.
هاني منيم ياشيل يوردوم,

سو چؤلودور دوزلو دنيز.
هاردا قالدي او اويماقلار,

ديش دوندوران بوز بولاقلار.
آت چاپديغيم گؤي اويلاقلار,

سو چؤلودور دوزلو دنيز.
٭٭٭
ـ او يئرلرده‌ن گله‌ن اريم,

سن آغلاما, من آغلاييم.

نه‌يه كؤنلون توخدامادي,

سن آغلاما, من آغلاييم.

بو يئرلره اويوشمادين,

اؤز ائوينه قوووشمادين.
بورا سنه ياپيشمادي,

سن آغلاما, من آغلاييم.
گئتمه قوبو سن‌سيز قالار,

گئتسه‌ن؛ اوزوم, گؤزوم سولار.
من يانيندا اولا ـ اولا,

سن آغلاما, من آغلاييم.
٭٭٭
گوج‌ار قالدي چيرپيم ـ چيرپيم,

ايكي يولون آيريجيندا.

هئي دانيشدي اؤز ـ اؤزونه,

ايكي يولون آيريجيندا.

گئجه آييق, گوندوز ساييق,

دوغمالارا اوزو سويوق.
اوره‌ك اولدو اوووق ـ اوووق,

ايكي يولون آيريجيندا.

من دوغمايام, يوخسا آتيق,

چاغيرماقدان سسيم باتيق.
دؤزمه‌ك اولمور بوندان آرتيق,

ايكي يولون آيريجيندا.
٭٭٭
گؤردوكلرين چكير سني,

هر گؤرومون چكيمي وار.

گونون, آيين,يئرين, يوردون,

هر گؤرومون چكيمي وار.
بيري داغدير, بيري بولاق,

ياددا قالان ياشيل اويلاق.
بيرجوت باخيش, بيرجوت دوداق,

هر گؤرومون چكيمي وار.
چكير سسده, ديلده, اوزده,

به‌يه‌نديگين اينجه سؤزده.
قونور ايسته‌ك گؤزه؛ گؤزده‌ن,

هر گؤرومون چكيمي وار.
٭٭٭
چوخ يالواردي دورو اونا,

گئده‌ريني سؤز ساخلاماز.

گئتمه ـ دئدي ـ اووچو اريم,
گئده‌ريني سؤز ساخلاماز.
چوخ گئده‌نلر قاييتماييب,

گؤز ياشيني قوروتماييب.
هئچ بير ايشه ياريتماييب,

گئده‌ريني سؤز ساخلاماز.
ـ گئتمه, آغلار اوشاقلارين,

يانار قوبو توپراقلاري.
ياخين قويما اوزاقلاري,

گئده‌ريني سؤز ساخلاماز.
٭٭٭
يولون تكجه بيرديلي وار,

يولا چيخدين دالا باخما.

يولو ديندير, ديليني بيل,

يولا چيخدين دالا باخما.

دايانارسان؛ يول اوزانار,

سينه‌سينده‌ن توز قووزانار.
دال چئويره‌ر يول آزانا,

يولا چيخدين دالا باخما.

يول, ديرليگي اؤيره‌نمه‌كدير,

يئره ـ گؤيه ديره‌نمه‌كدير.
يوللاشماقدير, تؤره‌نمه‌ك‌دير,

يولا چيخدين دالا باخما.
٭٭٭
يولا دوشدو قيوراق, ايتي,

ايپ جيغيرلار يولا دؤندو.

داغ بويلاندي, قايا بوسدو,

ايپ جيغيرلار يولا دؤندو.
آچدي يوللار دويونونو,

چؤل مئهيني, داغ چه‌نيني.
او گؤستردي دوز يؤنونو,

ايپ جيغيرلار يولا دؤندو.
گوج‌ار, گوجو يولا وئردي,

جيغيرلاردان ساپ اه‌ييردي.

نئچه ـ نئچه اوبا گؤردو,

ايپ جيغيرلار يولا دؤندو.
٭٭٭
يولا دوشدو, قانادلاندي,

آتا ـ آنا, باجي ـ قارداش.

قولاغينا بير سس گلدي,

آتا ـ آنا, باجي ـ قارداش.

گلدي گؤردو يوردو ايتيب,

يئرينده اوت, تيكان بيتيب.
باش گؤتوروب بوردان گئديب,

آتا ـ آنا, باجي ـ قارداش.

ـ نئجه اولدو يوردون يئري,

سيزي بيرده نئجه گؤروم.
هارداسينيز, بير سس وئرين,

آتا ـ آنا, باجي ـ قارداش.
٭٭٭
سس گلمه‌دي داغدان, داشدان,

مئشه سوسدو, تالا سوسدو.

چوخ سوروشدو, سوراغلاشدي,

مئشه سوسدو, تالا سوسدو.
گزدي ائلي دييار ـ دييار,

دانيشمادي اوچار ـ چاپار.
ديلسيز قالدي اوزاق يوللار,

مئشه سوسدو, تالا سوسدو.

دوغمالاريم منيم هاردا,

اووداديرلار, يوخسا داردا.
ديله گلين ديلسيز يوللار,

مئشه سوسدو, تالا سوسدو.
٭٭٭
ـ ديلي بيريم, سؤزو بيريم,

بوردان گليب كيملر كئچيب؟

من گزيره‌م ايتگين‌لري,

بوردان گليب كيملر كئچيب؟

بوردا هر يئر گؤل ـ باتلاق‌دير,

گؤز گؤردوكجه گؤي اوتلاق‌دير.
بيزده‌ن سيزه كيم قوناق‌دير؟

بوردان گليب كيملر كئچيب؟

ياغيشيندا ايپه‌ك ياتيم,

سيسي سئيره‌ك, چه‌ني قاتي.
بير ديله گل؛ ائل ـ ائلاتيم,

بوردان گليب كيملر كئچيب؟
٭٭٭
گوج‌ار دؤندو ائوه گلدي,

هره‌نين بير يولو واردير.

ـ باغيشلايين بالالاريم,

هره‌نين بير يولو واردير.

سيل گؤزونو گول سئوگيليم,

قوبو يئرين قيز گؤزه‌لي.
بو نه ايشدير, من نه بيليم,

هره‌نين بير يولو واردير.

دومان اوللام, بولود اوللام,

سورونه‌ره‌م يوللا, ياللا.
دؤنوب گلله‌م من بو يوللا,

هره‌نين بير يولو واردير.
٭٭٭
ـ بالالاريم؛ «تور» ـ وم, «باخ» ـ ‌يم

آتا گره‌ك يولدا اولسون.

سيز بؤيويون, يولا چيخين,

آتا گره‌ك يولدا اولسون.

يوللار دولاشدي بوينوما,

باش وورارام دؤرد بير يانا.
هارداسينيز آتا, آنا,

آتا گره‌ك يولدا اولسون.

قاييتماسام؛ مني تاپين,

سوْراغ آلين قاپي ـ قاپي.
آت‌لا, ايت‌له, قوردلا چاپين,

آتا گره‌ك يولدا اولسون.
٭٭٭
ـ منيم يئريم يئل‌چكه‌ندير,

يئل چكه‌نين سويو ايستي.

بوردا سولار ديش تؤكه‌ندير,

يئل چكه‌نين سويو ايستي.

منيم يئريم اويماق‌لاردير,

ياشيل ـ ياشيل توپراق‌لاردير.
گول ـ چيچه‌كلي اويلاق‌لاردير,

يئل چكه‌نين سويو ايستي.

او داغلارين داشي ايتي,

بولودلارا گيريب, ايتيب.
سالخيم بوزلار داشدا بيتيب,

يئل چكه‌نين سويو ايستي.
٭٭٭
ـ قورد دريسي اوخ باتمازدير,

دمير دؤزدور قورد دريسي.

گوج‌ار اوندان گوج آلميشدير,
دمير دؤزدور قورد دريسي.
هم بورالي, هم‌ده ايتگين,

هم ياشلييام, هم‌ده يئتگين.
بيرجه سيزه چاتير اركيم,

دمير دؤزدور قورد دريسي.

ووروملاري اؤتوره‌جك,

گوج, قورخمازليق گتيره‌جك.
هر چكيمي گؤتوره‌جك,

دمير دؤزدور قورد دريسي.
٭٭٭
ـ قورد دؤشونو امميشه‌م من,

سود؛ ديرليگين آناسي‌دير.

دؤشوم ووروم باتماز اولوب,

سود؛ ديرليگين آناسي‌دير.

مني دوغان آنا اؤلوب,

منه بير قورد آنا اولوب.
قولوم قورددان مين گوج آليب,

سود؛ ديرليگين آناسي‌دير.

دارتيم‌لاريم؛ قاتلام ـ قاتلام,

هر بير يانيم دري, خالتا.
مني توتمور بيچاق, بالتا,

سود؛ ديرليگين آناسي‌دير.
٭٭٭
يوللار يوْردو, چاريق ييرتدي,

قورد دريسي گئيه‌ن اوغلان.

گليب چيخدي داغ يئرينه,

قورد دريسي گئيه‌ن اوغلان.

دوغدولاري گؤيچه‌ك گؤردو,

بيغلي‌لاري كؤوره‌ك گؤردو.
چاغالاري سئيره‌ك گؤردو,

قورد دريسي گئيه‌ن اوغلان.

گؤزله‌مه‌دي, دوز آتلادي,

گونلرينده ديز قاتلادي.
بوغازيني آريتلادي,

قورد دريسي گئيه‌ن اوغلان.
٭٭٭
ـ اوووق ـ اوووق قايالاريم,

منيم‌كيلر هاياندادير؟

قازما ـ قازما اوبالاريم,

منيم‌كيلر هاياندادير؟

اوستلرينده دري گئييم,

بير آز تز ـ تؤو, بير آز يئيين.
گؤروبسونوز منه دئيين,

منيم‌كيلر هاياندادير؟

يوروب مني اوزاق يوللار,

سيخ مئشه‌لر, اوجا داغلار.
ال يئتيرين آي اوغوللار,

منيم‌كيلر هاياندادير؟
٭٭٭
ـ بوردان گليب ـ كئچه‌ن چوخدور,

قال بيزيمله يورغون اووچو.

اوزولرسن آياق اوسته,

قال بيزيمله يورغون اووچو.

بو يئرلرين گول بيتيمي,

اوز اوخشايان يئل اؤتومو.
بال اودوغو, سو قورتومو,

قال بيزيمله يورغون اووچو.

دوغمالارين تاپيلينجا,

دوغما اوللوق سنه بونجا.
دينجه‌لرسن لاپ دويونجا,

قال بيزيمله يورغون اووچو.
٭٭٭
يورغون اووچو ديز قاتلادي,

باش سؤيكه‌دي قاياليغا.

اوره‌گينده‌ن بير آه قوپدو,

باش سؤيكه‌دي قاياليغا.
قورشاغيني بئلده‌ن آچدي,

پاياسي‌ني يئره سانجدي.
هم يورغوندو, همده آجدي,

باش سؤيكه‌دي قاياليغا.
بير قيز گلدي يونگول آياق,

پهره دوداق, آلما ياناق.
ديز قاتلادي اووچو ساياق,

باش سؤيكه‌دي قاياليغا.
٭٭٭
ـ گؤزه‌ل باخما اوست ـ باشيما,

دمير دؤزدور قورد دريسي.

بو گئييم‌ده‌ن گوج آليرام,

دمير دؤزدور قورد دريسي.
هم يونگول‌دور, هم‌ده ايستي,

سودان سرين, اوددان ايتي.
يارالانمير دريم, اتيم,

‌ دمير دؤزدور قورد دريسي.
ووروملاري اؤتوره‌جك,
گوج, قورخمازليق گتيره‌جك.
هر چكيمي گؤتوره‌جك,

دمير دؤزدور قورد دريسي.
٭٭٭
قورد دؤشونو امميشه‌م من,

سود ديرليگين آناسيدير.

دؤشوم ووروم باتماز اؤلوب,

سود ديرليگين آناسيدير.

مني دوغان آنا اؤلوب,

منه بير قورد آنا اولوب.
قولوم قورددان مين گوج آليب,

سود ديرليگين آناسيدير.

دارتيم‌لاريم قاتلام ـ قاتلام,

قوللاريمدا دري، خالتا.
مني توتمور بيچاق, بالتا,

سود ديرليگين آناسيدير.
٭٭٭
سؤيله كيمسه‌ن, كيم‌لرده‌نسه‌ن,

مني يولدان قويان گؤزه‌ل.

اوزو يولا, باش آشاغي,

مني يولدان قويان گؤزه‌ل.
بير آز كوسگون, بير آز سولغون,

سؤزو ايپه‌ك, ديلي چيلغين.
باخيش قوزو, گؤزو دالغين,

مني يولدان قويان گؤزه‌ل.
گل؛ بير يئرده يولا چيخاق,

بو داغلاردان اوزاقلاشاق.
سن بير چيچه‌ك, من بير بولاق,

مني يولدان قويان گؤزه‌ل.
٭٭٭
ـ من بير قيزام گوجلو, گؤيچه‌ك,

آنجاق اوزوم گولمه‌ميشدير.

آتام ـ آنام اؤلوب, نه‌سه؛

آنجاق اوزوم گولمه‌ميشدير.

قوش اوووندا باش بيله‌نم,

اؤز اووومو دؤرد بؤله‌نم.
اؤل دئسه‌لر؛ من اؤله‌نم,

آنجاق اوزوم گولمه‌ميشدير.

بو ياز گونو سني گؤردوم,

ايسي‌نيشديم,كؤنول وئرديم.
كؤلگه‌ن منه قاناد گردي,

آنجاق اوزوم گولمه‌ميشدير.
٭٭٭
ـ آي توتغونوم, آي سولغونوم,

منيم‌كيمي دالغين اولما.

منده سني ايسته‌ييره‌م,

منيم‌كيمي دالغين اولما.
چيخاق چايين او تايينا،
قاريشاق قورد ـ قوش هايينا.
باخيم او بسته بويونا,

منيم‌كيمي دالغين اولما.

به‌يه‌نميشه‌م قوللوغونو,

هر قايغيني, قيليغيني.
ياما منيم سينيغيمي,

منيم‌كيمي دالغين اولما.
٭٭٭
قيشي قالدي بو يئرلرده,

دوغدو اونا دوغمالاشدي.

اوره‌گيني آچدي اونا,

دوغدو اونا دوغمالاشدي.

چوخ دانيشدي هرده‌ن ـ بيرده‌ن,

اوردا قالان او يئرلرده‌ن.
گولوشدولر هرده‌ن ـ هرده‌ن,

دوغدو اونا دوغمالاشدي.

ايسي‌نيشدي قايغيلارا,

قارتال‌لارا, قيرغي‌لارا.
سورغو اولدو سورغولارا,

دوغدو اونا دوغمالاشدي.
٭٭٭
ايكي كؤنلو بير ائيله‌ير,

هرده‌ن ـ بيرده‌ن ايسي‌نيشمه‌ك.

سئوگيده‌نده گوجلو اولار,

هرده‌ن ـ بيرده‌ن ايسي‌نيشمه‌ك.

سئوگي اودسا؛ او ايشيق‌دير,

اوندان ـ بوندان قاريشيق‌دير.
ائوده ـ چؤل‌ده ياراشيق‌دير,

هرده‌ن ـ بيرده‌ن ايسي‌نيشمه‌ك.

ايسي‌نيشدي گؤزه‌ل اولور,

ايلك سئوگييه اؤزه‌ل اولور.
هرده‌ن ياش يوز ايل اولور,

هرده‌ن ـ بيرده‌ن ايسي‌نيشمه‌ك.
٭٭٭
باشي قارلي سيرا داغلار,

نه اوجادير, نه قورخولو!

قايالاردا قوش يوواسي,

نه اوجادير, نه قورخولو!

قيژيلداييب, چايلار كئچير,

بوْز بولودلار پرچيم ـ پرچيم.
قاپ قارانليق مئشه ايچي,

نه اوجادير, نه قورخولو!

گؤيده قوشلار ائنلي, ايري,

قارتال اودور ديري ـ ديري.
كؤلگه‌لري اؤرتور يئري,

نه اوجادير, نه قورخولو!
٭٭٭
ـ گولوم بونلار داغدي, نه‌دي؟

بو بويدا قوش گؤرمه‌ميشم.

هر قانادي بويلو آغاج,

بو بويدا قوش گؤرمه‌ميشم.

كه‌ل اوونا چيخديق آنجاق,

قوشلار بيزي اوولاياجاق.
ايري ديمديك, دمير جايناق,

بو بويدا قوش گؤرمه‌ميشم.

بس ائيله‌ير بيزه بيري,

قويون اودور ديري ـ ديري.
قوش گؤرموشم كه‌لده‌ن ايري,

بو بويدا قوش گؤرمه‌ميشم.
٭٭٭
ـ گوج‌ار؛ بونلار ديل بيله‌ندير,

گوندوز قوش‌دور, گئجه آدام.

مين ايللردير بو يئرلرده,

گوندوز قوش‌دور, گئجه آدام.
چاي‌داشي‌دير داري‌لاري,

لوت قاياليق تانري‌لاري.
قارالاري, ساري‌لاري,

گوندوز قوش‌دور, گئجه آدام.

بيزده‌ن نئچه قيز قاپيب‌لار,

اوبا ييخيب, ائو چاپيب‌لار.
او قيزلاري دول تاپيب‌لار,

گوندوز قوش‌دور, گئجه آدام.
٭٭٭
نه گوجلوسن گور ـ گور بابا,

قاپاليسان, دولامباجسان.

دؤشون دولو, داشين سوسقون,

قاپاليسان, دولامباجسان.

سؤزلو قاليب چايين, گؤلون,

آچيلماييب حله ديلين.
داغين, داشين, سويون, يئلين,

قاپاليسان, دولامباجسان.

قوشلاريندان قاناد قاپيم,

اوجاغيندا دينج‌ليك تاپيم.
بولودونو مينيب, چاپيم,

قاپاليسان, دولامباجسان.
٭٭٭
ـ هارا اوچوب گئديرسينيز؟

يئر سوْن ائودير قوشلارادا.

ائنين گلين؛ بير دؤشله‌شك,

يئر سوْن ائودير قوشلارادا.

اوجاليقلار سيزه قالسين,

يئر ـ يوردونوز گئنيش اولسون.
بولود كئچسين, چن ياريلسين,

يئر سوْن ائودير قوشلارادا.

منه بيرجوت قاناد وئرين,

اوچوم سيزله, سيزده‌ن بري.
گؤروم هاردا قاليب يئريم,

يئر سوْن ائودير قوشلارادا.
٭٭٭
ـ دوغمالاريم گؤرونورمو؟
آدام ديلي بيله‌ن قوشلار.

يولداديرلار, يوخسا داردا,

آدام ديلي بيله‌ن قوشلار.

قاناد چالين, گليب ـ كئچين,

يئرده توكو؛ توكده‌ن سئچين.
قاياليقدان اوچوب؛ كؤچون,

آدام ديلي بيله‌ن قوشلار.

بيري دوغدو, بيري بيغلي,

داللاريندا كؤرپه باغلي.
اونلار اوچون كؤنلوم داغلي,

آدام ديلي بيله‌ن قوشلار.
٭٭٭
ـ آدام يئيه‌ن قانادلييام,

گوندوز قوشام, گئجه آدام.

ييرتيب يئديم چوخ اووچونو,

گوندوز قوشام, گئجه آدام.

پارچالارام ايكينيزي,

يوخانيزي, بركينيزي.
داغيدارام توكونوزو,

گوندوز قوشام, گئجه آدام.

گميره‌ره‌م قاياني‌دا,

الينده‌كي پاياني‌دا.
اوياني‌دا, بوياني‌دا,

گوندوز قوشام, گئجه آدام.
٭٭٭
اووچو ووردو پاياسي‌ني,

ائنه‌ن قوشون گؤوده‌سينه.

ايتي پايا يارا آتدي,

ائنه‌ن قوشون گؤوده‌سينه.
او ييخيليب يئنه دوردو,

چنگه‌لشمه قوشو يوردو.
بيرده چكدي, بيرده ووردو,

ائنه‌ن قوشون گؤوده‌سينه.

قوشون دؤشو درين يارا,

او چيرپيلدي قايالارا.
قالخيب ميندي او, بو آرا,

ائنه‌ن قوشون گؤوده‌سينه.
٭٭٭
او گؤرمه‌دي باشقا قوشو,

قوش شيغيييب آلدي اونو.

قانادي ايله ووردو, ييخدي,

قوش شيغيييب آلدي اونو.

بوز بولودلار پارالاندي,

گوج‌ار آشدي, يارالاندي.
دوغدو قاچيب آرالاندي,

قوش شيغيييب آلدي اونو.

اووچو اووون جايناغيندا,

قانلي اؤلوم آياغيندا.
سون سؤزلري دوداغيندا,

قوش شيغيييب آلدي اونو.
٭٭٭
ـ اوزو يولام, قوش اولارام,

قاييدارام يوواميزا.

سني بوردا تك قويمارام,
قاييدارام يوواميزا.

اؤلسه‌م قوشا يئم اولارام,

قالسام بوردا يورد سالارام.
سون گونومد‌ه‌ن گون آلارام,

قاييدارام يوواميزا.

بالاميزي دوغوب بؤيوت,

سودون دادلي, سؤزون اؤيوت.
دئ گؤزله‌سين مني ايگيد,
قاييدارام يوواميزا.
٭٭٭
قوش, باش ووردو بولودلارا,

ـ نه‌ دئييردين اووچو اوغلان؟

دارتيشديردي, سيخيشديردي,
ـ نه‌ دئييردين اووچو اوغلان؟

قوش اولسام‌دا ديل بيله‌نم,

چاغيرسالار; من گله‌نم.
اؤل دئسه‌لر; من اؤله‌نم,

نه‌ دئييردين اووچو اوغلان؟
هر آدامين بير اؤلموشو,

يئريميزده‌ن قووولموشوق.
گزه ـ گزه قوش اولموشوق,

نه‌ دئييردين اووچو اوغلان؟
٭٭٭
ـ اؤلدوردويون او قوش كي وار,

او, قوشلارين باشچيسي‌ايدي.
بيزي ديديب, داغيديردي,
او, قوشلارين باشچيسي‌ايدي.
جايناغيندا قايا گوجو,

ديمديگي‌نين ايتي اوجو.
گؤزو قيزغين, ديلي آجي,

او, قوشلارين باشچيسي‌ايدي.
نه ياخشي كي, اونو ووردون,

ووروب; قايا دؤشون ياردين.
اؤلدويونو گئنده‌ن گؤردوم,

او, قوشلارين باشچيسي‌ايدي.
٭٭٭
ـ بوندان بئله من آرخانام,
سنسه‌ن منيم باش بيله‌نيم.

نه ايسته‌سن ائيله‌يره‌م,
سنسه‌ن منيم باش بيله‌نيم.
هارا گئتسه‌ن, هاردا اولسان,

هانسي يئرده يووا سالسان.
دارا دوشسه‌م, داردا قالسام,

سنسه‌ن منيم باش بيله‌نيم.

يووام سنه يووا اولسون,

دؤشون آرخام, قايام اولسون.
سؤزون منه هايان اولسون,

سنسه‌ن منيم باش بيله‌نيم.
٭٭٭
اووچو اوغلان اينانمادي,

بو قوش اولا, يوخسا آدام.

ها قيشقيردي, ها ويرنيخدي,

بو قوش اولا, يوخسا آدام.
قوش آز گئتدي, قوش چوخ گئتدي,

يئرده‌كيلر گؤزد‌ه‌ن ايتدي.
بولودلاري د‌ليب, اؤتدو,

بو قوش اولا, يوخسا آدام.
چايلار قيوريم, يوللار يورغون,

آغ بولودلار سه‌پيك, دالغين.
اوچوب كئچدي نئچه داغي,

بو قوش اولا, يوخسا آدام.
٭٭٭
دوغدو يئرده‌ن هارايلاندي,

ـ قوشلار بيزي آييرمايين.

بيز بير يئرده ايكي يولوق,

قوشلار بيزي آييرمايين.

يوللار اونو آتيب ـ توتوب,

ايچيميزه ايسته‌ك قاتيب.
منه چاغا يوكو چاتيب,

قوشلار بيزي آييرمايين.

او اريمدير, ايگيت, اره‌ن,

او اولماسا نئيله‌يره‌م.
يانيق قاليب, گؤينه‌يره‌م,

قوشلار بيزي آييرمايين.
٭٭٭
ـ گؤزله ـ گؤزله آيريلانيم,

كؤنول وئرمه آيريليغا.

دؤزه‌رليگه بير سيناق اول,

كؤنول وئرمه آيريليغا.
دئديگينه اويما اونون,

توي توتسادا سايما اونو.
ياخينينا قويما اونو,

كؤنول وئرمه آيريليغا.
ساريسيني اوزونده گؤر,

اؤلومونو دؤزومده گؤر.
اوستونلويو اؤزونده گؤر,

كؤنول وئرمه آيريليغا.
٭٭٭
ـ مني گؤزله گله‌جه‌يه‌م,

هر گئديشين گليشي وار.

اؤتسه يوز ايل گئتمه‌گيمده‌ن,

هر گئديشين گليشي وار.

ـ اووچوو قالما بوردا قيشا,

يوخسا ده‌ير اوخون داشا.
او قيز دول‌دور, اؤله‌ن قوشا,
هر گئديشين گليشي وار.

ـ اينانميرام سنه قانجيل,

بوراخ مني ال ـ قول آچيم.
بئله دئمه آجي ـ آجي,

هر گئديشين گليشي وار.
٭٭٭
سؤز چاتمادي قايا قوشا,

جايناغيندا يئم آپاردي.

قاپلان كيمي نريلده‌دي,

جايناغيندا يئم آپاردي.
هر يارغانين ديبي يووا,

ياد قوشلاري قووا ـ قووا.
اووچونو دؤنده‌ردي اووا,

جايناغيندا يئم آپاردي.

بو قوش گؤره‌ن هارا قونا,

مني چكر قيزيل قانا.
يوخ, ده‌يمه‌دي اووچو اونا,

جايناغيندا يئم آپاردي.
٭٭٭
زيل قارانليق گئجه دوشدو,

قوش چئوريليب آدام اولدو.

اولدوزلارين ايشيغيندا,

قوش چئوريليب آدام اولدو.

بئلي توكلو, بويو اوجا,

بو نه ايش‌دير, نه اويونجاق.
گؤز گؤره‌كي بير تاپماجا,

قوش چئوريليب آدام اولدو.

توك قالميشدي قوش بئلينده,

پي‌پي‌گينده, كه‌كيلينده.
دانيشيردي اؤز ديلينده,

قوش چئوريليب آدام اولدو.
٭٭٭
ـ آي قانادي قايالارجا !
سن هايانا, هارا بئله.
گلديم اوودا اووا دؤندوم,

سن هايانا, هارا بئله.

بو داغلارين قانادي من,

قايا قاناد اينادي من.
زيروه‌لرين قاف آدي من,

سن هايانا, هارا بئله.

بوردا قوشدور هامي, بيزده,

داغلار بيزيم كؤلگه‌ميزده.
گليب ـ كئچيب اؤلكه‌ميزده‌ن,

سن هايانا, هارا بئله.
٭٭٭
ـ من گونئيده‌ن يول گليره‌م,

اؤز ديلليمي آختاريرام.

دوزه‌ن, مئشه, داغ يولوندا,

اؤز ديلليمي آختاريرام.
اوستلرينده دري گئييم,

بير آز تز ـ تؤو, بير آز يئيين.
بارماق سايدا تا نه دئييم,

اؤز ديلليمي آختاريرام.
بو داغلارين يولو داردير,

اوجاليقلار بوزدور, قاردير.
حله چوخ ـ چوخ يولوم واردير,

اؤز ديلليمي آختاريرام.
٭٭٭
ـ بيزده دوغما ايتيرميشيك,

مين ايلديركي آختاريريق.

بئليميزده توك گؤيه‌ريب,

مين ايلديركي آختاريريق.
يئل چكه‌نده‌ن يئل اسنه,

سو قيزاندان بوز كسه‌نه.
يول دوزونه, يول ترسينه,

مين ايلديركي آختاريريق.
قاناد آلديق قارتاللاردان,

اوچار اولدوق سرت يال‌لاردا.
ديك يوللاردا, دوز يوللاردا,

مين ايلديركي آختاريريق.
٭٭٭
قانجيليميز آدام‌لاردير,

بيزده‌ن قورخوب, قاچير اونلار.

دوغدولاري گؤزه‌ل ـ گؤيچه‌ك,

بيزده‌ن قورخوب, قاچير اونلار.
داش آتيرلار, اوو وورورلار,

ايليشگه‌نلي ايپ قورورلار.
اوسانيرلار, يورولورلار,

بيزده‌ن قورخوب, قاچير اونلار.
آدام‌ايديق, قوشلاشميشيق,

داشا قونوب داشلاشميشيق.
آدام‌لارلا توشلاشميشيق,

بيزده‌ن قورخوب, قاچير اونلار.
٭٭٭
ـ گئده‌ك منله آدامجيل قوش,

تاپاق ايتگين دوغمالاري.

منيمكيلر, سنينكيلر,

تاپاق ايتگين دوغمالاري.

منده دؤنوب بير قوش اوللام,

قانادلانسين قوْشا قولوم.
آراشديراق يالي, يولو,

تاپاق ايتگين دوغمالاري.

قولومدان توت قوش قارداشيم,

بيز اوز توتاق يئله قارشي.
گئده‌ك, گزه‌ك جوت ـ ياناشي,

تاپاق ايتگين دوغمالاري.
٭٭٭
داشلار قوپوب زيروه‌لرده‌ن,

قانادلانيب, اوچار اولوب.

ديله‌ك, ايسته‌ك قوْشا باجي,

قانادلانيب, اوچار اولوب.

بير آز سئوگي, بير آز دويغو,

بير آز دانلاق, بير آز قايغي.
اولوب قارتال, چالي, قيرغي,

قانادلانيب, اوچار اولوب.

او, اوره‌كدير گؤيده اوچار,

او, اويغودور قاناد آچار.
دوشونجه‌ده اوچارليق وار,

قانادلانيب, اوچار اولوب.
٭٭٭
قورد دؤشونو امميشه‌م من,

سود ديرليگين آناسيدير.

دؤشوم ووروم باتماز اؤلوب,

سود ديرليگين آناسيدير.

مني دوغان آنا اؤلوب,

منه بير قورد آنا اولوب.
قولوم قورددان مين گوج آليب,

سود ديرليگين آناسيدير.
دارتيم‌لاريم قاتلام ـ قاتلام,

قوللاريمدا دري، خالتا.

مني توتمور بيچاق, بالتا,

سود ديرليگين آناسيدير.
٭٭٭
قورد دريسي اوخ باتمازدير,
دمير دؤزدور قورد دريسي.

منده اوندان گوج آلميشام,

دمير دؤزدور قورد دريسي.
هم يونگول‌دور, هم‌ده ايستي,

سودان سرين, اوددان ايتي.
يارالانمير دريم, اتيم,

‌ دمير دؤزدور قورد دريسي.
ووروملاري اؤتورور او‌,

گوج, قورخمازليق گتيرير او.
هر چكيمي گؤتورور او,

دمير دؤزدور قورد دريسي.
٭٭٭
اوچ آي قالدي زيروه‌لرده,

له‌له‌كله‌نر بوردا داشدا.

قول يئلله‌ندي قاناد ـ قاناد,

له‌له‌كله‌نر بوردا داشدا.
داشلار بويلان ـ بويلان باخير,

يئره يول يوخ, گؤيه جيغير.
گؤيده‌ن بورا اولدوز ياغير,

له‌له‌كله‌نر بوردا داشدا.
هارادادير قايا قوشوم,

قيز بويونا قوشما قوشوم.
آدام كيمي گؤزو, قاشي,

له‌له‌كله‌نر بوردا داشدا.
٭٭٭
ـ گؤزه‌ل مني يئره ائندير,

سئوگي سند‌ه‌ن, سئومه‌ك منده‌ن.

گئده‌ك تاپاق دوغمالاري,

سئوگي سند‌ه‌ن, سئومه‌ك منده‌ن.
گوندوز قوشسان, گئجه قادين,

هئچ بيلميره‌م نه‌دير آدين.
اوچاق, گئده‌ك بوردان, هايدي,

سئوگي سند‌ه‌ن, سئومه‌ك منده‌ن.
گل باغلاشاق, بيز آند ايچه‌ك,

بير سؤز دئيه‌ك, بير يول كئچه‌ك.
گؤيو, آلين يولو سئچه‌ك,

سئوگي سند‌ه‌ن, سئومه‌ك منده‌ن.
٭٭٭
اوزاق يوللار يول گؤستردي,

قايا قوشا, يول يورانا.

قالان قوشلار باش اه‌يديلر,

قايا قوشا, يول يورانا.
قوش اونو تركينه آلدي,

داغلار اوستده‌ن قاناد چالدي.
گؤللر, چايلار گوزگو اولدو,

قايا قوشا, يول يورانا.
اوبا, مئشه, داغ, اوچوروم,

جيغير يوللار بوروم ـ بوروم.
بولود دئدي: بسدير, دورون,

قايا قوشا, يول يورانا.
٭٭٭
چوخ گئتديلر, آز گئتديلر,

گؤيده, يئرده باغلاشانلار.

دولاق يولو دوز كئچديلر,

گؤيده, يئرده باغلاشانلار.
بير يول قاناد گرمه‌ديلر,

هر اوبايا گيرمه‌ديلر.
بير تپره‌نيش گؤرمه‌ديلر,

گؤيده, يئرده باغلاشانلار.
اوشودولر آيازلاردان,

ياز؛ قيشلاردا, قيش؛ يازلاردا.
دنيزله‌شن آخمازلاردا,

گؤيده, يئرده باغلاشانلار.
٭٭٭
ـ يوماق بولود؛ چكيل يولدان,

گؤزو يولدا قالانيم وار.

اولو تانري يارديم ائله,

گؤزو يولدا قالانيم وار.
قايا قوشوم؛ اوچ, يورولما,

گونده‌ن ايستي آل, قوورولما.
منده‌ن داها سن آيريلما,

گؤزو يولدا قالانيم وار.
اوجاليقلار ال چاتمازدير,

قوش قونمازلار؛ داش توتمازدير.
گئده‌ك؛ اه‌ينيم اوخ باتمازدير,

گؤزو يولدا قالانيم وار.
٭٭٭
ـ برك ـ برك اوتور قو تركيمده,

بركه چكيب بيزي يوللار.

يورولماياق داغدا, داشدا,

بركه چكيب بيزي يوللار.

اوچاق, بيرده يورولماياق,

بوزا دؤنوب, قيريلماياق.
يئره ـ گؤيه ساورولماياق,

بركه چكيب بيزي يوللار.

بيز تاپاريق ايته‌نلري,

باش گؤتوروب گئده‌نلري.
بو يوللاردان اؤته‌نلري,

بركه چكيب بيزي يوللار.
٭٭٭
ـ اوچ؛ قايا قوش, قادان منه,

من يورولسام, سن يورولما.

مني چاتدير ايتگينلره,
من يورولسام, سن يورولما.

ده‌ن گؤتوروم, سو گؤتوروم,

گؤيده سنه يئم يئتيريم.
قو بئلينده اوت بيتيريم,

من يورولسام, سن يورولما.

كئچ يوللاري, كئچ چايلاري,

بوروم ـ بوروم دولا‌يلاري.
اؤتوب گئتسين قيش آيلاري,

من يورولسام, سن يورولما.
٭٭٭
چوخ ياشاييب, چوخ قوجاليب,

يارانيشلا يئر چئوره‌سي.

چوخ يولچونو يولدا قويوب,

يارانيشلا يئر چئوره‌سي.

اونا هر شئي گولونج اولوب,

هم قاباريب, هم دينج اولوب.
دولاناراق چوخ كونج اولوب,

يارانيشلا يئر چئوره‌سي.

گولوب گؤيده اوچانلارا,

اؤز اؤزونده‌ن قاچانلارا.
يئر ـ يئر جيغير آچانلارا,

يارانيشلا يئر چئوره‌سي.
٭٭٭
ـ ياشيل داغلار ياستي ـ ياستي,

بو يئرلرين چكيمي وار.

قاناد ساخلا قايا قوشوم,

بو يئرلرين چكيمي وار.

دئيه‌ن دوغمام بوردان كئچيب,

يورد سالماغا يووا سئچيب.
بوردا اولوب, بوردان كؤچوب,

بو يئرلرين چكيمي وار.

دئيير مئشه خيشيلتي‌سي,

آغ قوشلارين پيريلتي‌سي.
اوره‌گيمين پيچيلتي‌سي,

بو يئرلرين چكيمي وار.
٭٭٭
اووچو گليب قوندو يئره,

قايا قوشون قاناديندا.

گؤره‌ن هارا گليب چيخيب,

قايا قوشون قاناديندا.

دوغما يئرلر هاردا قالدي,

بونو قوشدان سوراغ آلدي.
هاردان هارا جيغير سالدي,

قايا قوشون قاناديندا.

بورا, هارا اولان يئردير,

ايتگين‌لرده‌ن چكيم گؤردوم.
گؤيلر اونا هاراي وئردي,

قايا قوشون قاناديندا.
٭٭٭
تك بوينوزلو كه‌ل ناخيري,

گوللو يالدا, ياشيل دؤشده.

كلّه‌ز ده‌يير بير ـ بيرينه,

گوللو يالدا, ياشيل دؤشده.
قيرغي‌لاري, قوزغونلاري,

قيشقيريشما قيزغينلاري.
گؤز بره‌لدير چيلغين‌لاري,

گوللو يالدا, ياشيل دؤشده.

نئچه آغاج ساللاق قاليب,

بيري چينار, بيري پاليد.
خيردا قوشلار بولود ـ بولود,

گوللو يالدا, ياشيل دؤشده.
٭٭٭
ـ من دؤنوره‌م اؤز يوردوما,

اووچو قارداش ساغليقلا قال.

گئديم چاتيم اؤز يوواما,
اووچو قارداش ساغليقلا قال.

دوغولموشام بولود قوشدان,

آيريلميشام كؤرپه ياشدان.
ده‌ن تاپميشام داغدا ـ داشدا,

اووچو قارداش ساغليقلا قال.

بولود قوشو گؤرسن؛ گؤروش,

او, آنامدير, مني سوروش.
تانيماسا سؤزو ده‌ييش,

اووچو قارداش ساغليقلا قال.
٭٭٭
ـ گئتمه, گئتمه قايا قوشوم,

گئتسه‌ن بوردا تكله‌نرم.

اؤيره‌نميشم سنه آرتيق,

گئتسه‌ن بوردا تكله‌نرم.

بو يوللارين بورومو چوخ,

بوروملارين يورومو چوخ.
اؤلومو چوخ, قيريمي چوخ,

گئتسه‌ن بوردا تكله‌نرم.

گؤز گوردوكجه ياشيل چؤلدور,

آخار ـ آخماز چايدير, گؤلدور.
باتاقليقدير, قارا گيلدير,

گئتسه‌ن بوردا تكله‌نرم.
٭٭٭
گؤزو قيزيق كه‌ل سيچرادي,

اؤته نلره كلّه‌ز ده‌ندي.

ياخين گليب بوينوز آتدي,

اؤته‌نلره كلّه‌ز ده‌ندي.

اووچو يئره ديغيرلاندي,

گؤزلرينده گؤي فيرلاندي.
كه‌ل فينخيردي, آيغيرلاندي,

اؤته‌نلره كلّه‌ز ده‌ندي.
اووچو اونو بالاقلادي,

قيچلاريني قوجاقلادي.
كه‌ل ييخيلدي اويناقلادي,

اؤته‌نلره كلّه‌ز ده‌ندي.
٭٭٭
گوج‌ار بوردو بوينوزونو,

ـ كه‌ل, بوينونو سينديرارام.

بيرده بوردو, بيرده ييخدي,

ـ كه‌ل, بوينونو سينديرارام.

ـ بو يئرلرده قوناغيق بيز,

يول يولچوسو هر ايكي‌ميز.
سندن اوستون تك ـ تكيميز,

كه‌ل, بوينونو سينديرارام.

بيزه يول وئر كئچيب, گئده‌ك,

بو كؤوشندن, يالدان اؤته‌ك.
دوغماميزي تاپاق گره‌ك,

كه‌ل, بوينونو سينديرارام.
٭٭٭
كه‌ل بؤيوردو, كه‌ل آغنادي,

« ـ مني اؤلدورمه, اؤلدورمه ».
چؤله دوشدو بؤيورتوسو,
« ـ مني اؤلدورمه, اؤلدورمه ».
بو يئرلرين دوزو دئدي,

كه‌ل ائله بيل اؤزو دئدي.
ديلي, اوزو، گؤزو دئدي,

«ـ مني اؤلدورمه, اؤلدورمه ».
بونو گؤوروب كه‌للر بوسدو,

بوداقلاردا قوشلار سوسدو.
داغ ـ داش, مئشه قولاق آسدي,

« ـ مني اؤلدورمه, اؤلدورمه ».
٭٭٭
گوج وئر دؤزوم بو دوروشا,

گؤي تانريسي گوج وئر منه.

كه‌لي باسيم, يولو كئچيم,

گؤي تانريسي گوج وئر منه.

قويما بوردا من يئم اولوم,

ائنمه ديزيم, سينما قولوم.
دويونله‌نمه, آچيل يولوم,

گؤي تانريسي گوج وئر منه.

اوزاق يوللار گيلينجييه‌م,

اؤز اؤزومون گولونجويه‌م.
يورغونلوغون اؤيره‌نجييه‌م,

گؤي تانريسي گوج وئر منه.
٭٭٭
بير سس گلدي داغدان ـ داشدان,

بو يئرلردن كئچمه‌ك اولماز.

يوللار دئدي, ياللار دئدي,

بو يئرلردن كئچمه‌ك اولماز.

كه‌للر اوركوب, بوينوزلاشدي,

قوردلار قيزيب, قودوزلاشدي.
قويروقلاري توپبوزلاشدي,

بو يئرلردن كئچمه‌ك اولماز.

قوشوم, قاييت كل‌داغينا,

تك قالميشين سوراغينا.
آل گوج‌اري جايناغينا,

بو يئرلردن كئچمه‌ك اولماز.
٭٭٭
قيلينج بئلده, پايا الده,

نئچه كه‌لي ييخدي گوج‌ار.

گاه آرخادان, گاه بؤيوردن,

نئچه كه‌لي ييخدي گوج‌ار.
يئر تيتره‌دي نريلتي‌دن,

مئشه, آغاج كيشنرتيدن,

قانلي, بوغوق به‌ييرتيدن,

نئچه كه‌لي ييخدي گوج‌ار.
او باتاركن قان گؤلونه,

سيچرادي قوشون بئلينه.
قوش چئوريلدي داغ يئلينه,

نئچه كه‌لي ييخدي گوج‌ار.
٭٭٭
كه‌للر باخدي گؤزو قانلي,

اوچان قوشدور يا قايادير.

قوردلار, قوشلار, بوينوزلولار,

اوچان قوشدور يا قايادير.

قانادليلار دوروخدولار,

بوينوزلولار ويرنيخديلار.
ناخيرلاشيب, كاريخديلار,

اوچان قوشدور يا قايادير.

گؤيون يايليق سيلگي‌لري,

بولود ـ بولود هؤرگولري.
دئدي آخماز گوزگولري,

اوچان قوشدور يا قايادير.
٭٭٭
ـ قايا قوشوم دؤزوم گؤستر,

مينيگيم يوخ, داياغيم اول.

مني چاتدير ايتگينلره,

مينيگيم يوخ, داياغيم اول.
گئده‌ك گزه‌ك يورد ـ يوواني,

هر دوشرگه, هر اوباني.
آليم سنين قوش قاداني,

مينيگيم يوخ, داياغيم اول.

اوچ, بولوتدان, يئلدن ايتي,

سس ائشيتسه‌ن يا هنيرتي.
مني تئزجه اورا يئتير,

مينيگيم يوخ, داياغيم اول.
٭٭٭
ـ آي داغلاردان او يانلاريم,

مني يادا سالان وارمي؟

آنام ـ آتام, باجيلاريم,

مني يادا سالان وارمي؟

آي بولاقلار, آي ياماجلار,

قاققيلداشان چيل توراجلار.
داغ گؤوده‌لي گؤي آغاجلار,

مني يادا سالان وارمي؟

كولك، چاپ گئت چاپا ـ چاپا,

گؤز ياشيمي گؤتور آپار.
گؤر منيمله توخداق تاپان,

مني يادا سالان وارمي؟
٭٭٭
آي بولودلار هاردان بئله,

يورتا ـ يورتا گليرسينيز.

يوكونوزده قارلا ياغيش,

يورتا ـ يورتا گليرسينيز.

گئييميز يوخ, يئييميز يوخ,

ديلينيز يوخ, دئييميز يوخ.
بير بوجاقدا ائوينيز يوخ,

يورتا ـ يورتا گليرسينيز.

دؤنوبسونوز يئل قوشونا,

هارا گلدي اؤز خوشونا.
ائنيشينه, يوخوشونا,

يورتا ـ يورتا گليرسينيز.
٭٭٭
يولون ايكي آيريجي وار,

چاتديراندير, آييراندير.

يول يولچونون آياق ايزي,

چاتديراندير, آييراندير.

آيريليغي, گؤروشو وار,

داغا ـ داشا يوروشو وار.
يوخوش ـ يوخوش يئريشي وار,

چاتديراندير, آييراندير.

سني اوردان بورا آتير,

ياواش گئده‌ن يوردا چاتير.
يول ديله‌گين كهر آتي,

چاتديراندير, آييراندير.
٭٭٭
سودور, اوددور, ياي‌دير, قيش‌دير,

بوز اوره‌گيم, اودلو باشيم.

مني چكير سونسوزلوغا,

بوز اوره‌گيم, اودلو باشيم.

بير بيرينه ياپيشمايير,

ياخالاشير, چارپيشمايير.
چتين‌ليكده قارپيشمايير,

بوز اوره‌گيم, اودلو باشيم.

پيچيلتي‌سي, سؤزو بولدور,

بير وارليقدا ايكي يولدور.
بيري ساغدير, بيري سولدور,

بوز اوره‌گيم, اودلو باشيم.
٭٭٭
گئجه ـ گوندوز, باجي ـ قارداش,

بيري گلير, بيري گئدير.

اودلو گونش سوْزاران آي,

بيري گلير, بيري گئدير.

سود يولونون قوشا گؤزو,

يئرين, گؤيون ايكي اوزو.
گليشينين گئجي, تئزي,

بيري گلير, بيري گئدير.

قارداش چيخير, باجي باتير,

گونده بير ايل ياشي آرتير.
گون اويادير, آي ياتيرير,

بيري گلير, بيري گئدير.
٭٭٭
بير دوزه‌ند‌ن كئچيرديلر,

داش آتديلار قايا قوشا.

هاي سالديلار, هوي دئديلر,

داش آتديلار قايا قوشا.

قورخاقلاري, اوركك‌لري,

ديشي‌لري, ائركك‌لري.
السيز, ديلسيز كؤوره‌‌ك‌لري,

داش آتديلار قايا قوشا.

اللرينده يوغون پايا,

گوج وئرديلر هاي ـ هارايا.
تؤكولوشوب چؤله, چايا,

داش آتديلار قايا قوشا.
٭٭٭
يئكه باشدير, ايچي بوشدور,

اؤزگه‌سينه داش آتانلار.

اوزو داشدير, اؤزو داشدير,

اؤزگه‌سينه داش آتانلار.

ايته دؤنوب, ايتله‌نجه‌ك,

قوشلا, قوردلا جوتله‌نجه‌ك,
داشلار كيمي لوتله‌نجه‌ك,
اؤزگه‌سينه داش آتانلار.

داشي يولدان گؤتوره‌رلر,

كئچه‌نلري اؤتوره‌رلر.
هر گون بير داش ايتيره‌رلر,

اؤزگه‌سينه داش آتانلار.
٭٭٭
داش چاتمادي قايا قوشا,

اونلار يئره ائنمه‌ديلر.

دوز گئتديلر يوللاريني,

اونلار يئره ائنمه‌ديلر.

هاراي ـ هشير, سس ـ كوي, قيرغين,

نئچه قيزيغين, نئچه آزغين.
آج‌ايديلار, يورغون ـ آرغين,

اونلار يئره ائنمه‌ديلر.

سوووشدولار گئنيش دوزده‌ن,

آلتي چايدان, بير دنيزده‌ن.
اوچ گئجه‌ده‌ن, اوچ گوندوزده‌ن,

اونلار يئره ائنمه‌ديلر.
٭٭٭
بير كند واردي؛ آداملاري,

مال دريسي گئيه‌نلردير.

توك پاپاقلي, خز الجه‌كلي,
مال دريسي گئيه‌نلردير.

اوجاق اوسته ماهني قوشان,

ماهنيلاري داغلار آشان.
چايلار كيمي جوشوب, داشان,

مال دريسي گئيه‌نلردير.

آلتلاريندا آت دريسي,

سو اؤلوسو, ات ديريسي.
هم خيرداسي, هم ايريسي,

مال دريسي گئيه‌نلردير.
٭٭٭
ـ مال دريسي گئيه‌نلريم,

بوردان بير كؤچ سوووشوبمو؟

قورد دريسي گئييمينده,

بوردان بير كؤچ سوووشوبمو؟
اوزلرينده سويوق اوركو,

گؤزلرينده ايستي, بورگو.
ديللرينده قوناق اركي,

بوردان بير كؤچ سوووشوبمو؟

يئر آختاران, يووا گزه‌ن,

قيچلاريندان يوللار بئزه‌ن.
داغلار آشان, چايلار اوزه‌ن,

بوردان بير كؤچ سوووشوبمو؟
٭٭٭
قايا قوشلا گله‌ن ايگيد,

اؤته‌ن كؤچو گؤرمه‌ميشيك.

من اؤزومده بير كؤچگونم,

اؤته‌ن كؤچو گؤرمه‌ميشيك.

قوووب بيزي داش آتانلار,

چؤلده, دوزده آت يورتانلار.
آي اووچولار, آي چوبانلار,

اؤته‌ن كؤچو گؤرمه‌ميشيك.

چوخ گؤرموشوك يول يورتاني,

داش يوكوندن يوك دارتاني.
توتوب بوردا قان اورتاني,

اؤته‌ن كؤچو گؤرمه‌ميشيك.
٭٭٭
ياخالاشيب, باغيرانلار,

اويان, بو يان ووروشوردو.

آت اوتاريب, اوت بيچه‌نلر,

اويان, بو يان ووروشوردو.

پايا الده, داش ساپانددا,

بيري يئرده, بيري آتدا.
ايكي قانلي بير ائلاتدا,

اويان, بو يان ووروشوردو.

سس توتموشدو داغي ـ داشي,

قان آلميشدي دؤشو ـ باشي.
اؤلوم ـ ديريم, جوت ـ ياناشي,

اويان, بو يان ووروشوردو.
٭٭٭
گوج‌ار دوشدو قايا قوشدان,

ـ بو نه قيزغين, نه ساواشدير؟

قيزميشلاري هارايلادي,

ـ بو نه قيزغين, نه ساواشدير؟

اؤله‌نلرين سايي ايتيب,

اؤلچو ـ بيچي, جيزيق اؤتوب.
بو قان ـ قادا, اؤلوم ـ ايتيم,
بو نه قيزغين, نه ساواشدير؟

بير دايانين, ال ساخلايين,

« وور » دئيه‌ني قولاقلايين.
بير سؤز دئييم, سيز يوْخلايين,

بو نه قيزغين, نه ساواشدير؟
٭٭٭
قايا قوشو گؤروب هامي,

هامي قورخوب ال ساخلادي.

قيزيخميشلار, كاريخميشلار,

هامي قورخوب ال ساخلادي.

بو, نه قوشدور, نه بيچيمدير,

بو قوش نه‌دير, يولچو كيمدير.
يا ديرليكدير, يا اؤلومدور,

هامي قورخوب ال ساخلادي.

گوج‌ار چيخدي اؤنلرينه,

باخدي قانلي گونلرينه.
يوزلرينه, مينلرينه,

هامي قورخوب ال ساخلادي.
٭٭٭
من يولچويام, ائللر سيزي؛

باريشيغا چاغيريرام.

آديم گوج‌ار, اؤزوم اووچو,

باريشيغا چاغيريرام.
بير دايانين, دورون گؤروم,

سولا گئري, ساغا گئري.
آغ‌ساققاللار گلسين بري,

باريشيغا چاغيريرام.

هامي گوجلو, هامي اره‌ن,

ائلات اولوب پره‌ن ـ پره‌ن.
سيزي اؤلوب, اؤلدورمه‌كده‌ن,

باريشيغا چاغيريرام.
٭٭٭
ـ آي يول گئده‌ن يولچو قارداش,

بو يان ـ يؤوره بيزيم يئردير.

يوز ايللردير يورد سالميشيق,

بو يان ـ يؤوره بيزيم يئردير.
بو يئرلري چوخ ـ چوخ بئله,

قوروموشوق اؤله ـ اؤله.
دالدان گله‌ن ايتي گلر,

بو يان ـ يؤوره بيزيم يئردير.

بوردا منيم سوْي كؤكلريم,

دده‌لرين سوموكلري.
دام ـ داشلاري سؤكوكلري,

بو يان ـ يؤوره بيزيم يئردير.
٭٭٭
ـ منيم آديم داش دالاشدير,

بوردان بونلار چيخماليدير.

بو اوتلاقلار بيزيمكيدير,

بوردان بونلار چيخماليدير.

دالاشقانام, ووروشقانام,

سودان, اوددان آليشقانام.
تك توپراغا قوووشقانام,

بوردان بونلار چيخماليدير.

بو اوتلاغين يييه‌سييه‌م,

اوت تاياسي, په‌يه‌سييه‌م.
گوجون ايتي تييه‌سييه‌م,

بوردان بونلار چيخماليدير.
٭٭٭
ـ سن دالاشقان, من ووروشقان,

گل گوجله‌شك, گوج يوخلاياق.

چوخدا اؤلچمه ال ـ قولونو,

گل گوجله‌شك, گوج يوخلاياق.

باسسان مني, باغلا گؤتور,

باسيلدينسا گئري اوتور.
يوخسا؛ بوردا بير ائل باتير,

گل گوجله‌شك, گوج يوخلاياق.
تا بير اؤزگه سؤزوم يوخدور,

بو يئر ـ يورددا گؤزوم يوخدور.
هئچ قالاسي ايزيم يوخدور,

گل گوجله‌شك, گوج يوخلاياق.
٭٭٭
هامي گلدي قول اويناتدي,

گوجله‌شنده ايكي اؤنر.

هاراي ـ هشير, سس ـ باغيرتي,

گوجله‌شنده ايكي اؤنر.
هامي دئدي گوج بيزده‌دير,

گوج بئلده‌دير, گوج ديزده‌دير.
وور قولدادير, وور سؤزده‌دير,

گوجله‌شنده ايكي اؤنر.
يئر شوملاندي, ديزه چاتدي,

ديز قاتلاندي يئره باتدي.
كوْل, اوت, آغاج سينيب, ياتدي,

گوجله‌شنده ايكي اؤنر.
٭٭٭
ـ دده‌م گونش! ال توت منه,

آنام توپراق! منه گوج وئر.

بو يئرلرده كيمسه‌سيزم,

آنام توپراق! منه گوج وئر.
او يوغوندور منسه آريق,

او ترليدير منسه يانيق.
قويما مني گؤزو قيپيق,

آنام توپراق! منه گوج وئر.

من ييخيلسام دوزلر سينار,

اه‌يري دوزو باسيق سانار.
منده ياننام, دوزده يانار,

آنام توپراق! منه گوج وئر.
٭٭٭
بير گوج دويدو قوللاريندا,

قورد دريسي گئيه‌ن اوغلان.

داش دالاشي سوپورله‌دي,

قورد دريسي گئيه‌ن اوغلان.

قورشاغيني توتوب سيخدي,

بوروب اونو يئره ييخدي.
جوموب دؤشو اوسته چيخدي,

قورد دريسي گئيه‌ن اوغلان.

سونرا قالخدي دوردو گئري,

داش دالاشدان بير آز بري.
ديز قاتلادي اؤپدو يئري,

قورد دريسي گئيه‌ن اوغلان.
٭٭٭
ـ آنام توپراق اؤپوم سني,

گوجو منه سن وئرميسه‌ن.

منيم داديم ـ دوزوم سنسه‌ن,

گوجو منه سن وئرميسه‌ن.

سني دويدوم اوره‌گيمده,

ديزيم , قولوم, ديرسه‌گيمده.
ياپيشميشام اته‌گينده‌ن,

گوجو منه سن وئرميسه‌ن.

آنام, تانريم, داماريمسان,

ته‌په‌ريمسه‌ن, تاپاريمسان.
يولوم, ياليم, چاپاريمسان,

گوجو منه سن وئرميسه‌ن.
٭٭٭
ـ ائي تانريلار, اوجا گؤيلر,
گوج وئريبسه‌ن, ياتيمدا وئر.

اولدوز چيخيب, آي سوزاريب,

گوج وئريبسه‌ن, ياتيمدا وئر.

بوردا گوجلو يئر بؤله‌ندير,

آغساققالدير, باش بيلنه‌دير.
باشچي كيمدير, گوج گله‌ندير,

گوج وئريبسه‌ن, ياتيمدا وئر.
گوجون ووران گوجلو قولو,

چوخ آغيردير اونون يولو.
يان ـ يؤوره‌سي دارلا دولو,

گوج وئريبسه‌ن, ياتيمدا وئر.
٭٭٭
ـ آي گوجلويه گوج گؤستره‌ن,

اودلا, يئلله, سئلله توتاش.

گوجون چوخسا بوردا ياشا,

اودلا, يئلله, سئلله توتاش.

بو يئرلرين سويو سئلدير,

كهر آتي كيشنر يئلدير.
گؤز گؤردوكجه ياشيل چؤلدور,

اودلا, يئلله, سئلله توتاش.

باش اه‌يه‌ريك سنه بير ـ بير,

داغ گوجونو بيزه يئتير.
ائلي تزه يئره اؤتور,

اودلا, يئلله, سئلله توتاش.
٭٭٭
ائللر كسدي يالي ـ يولو,

هامي دئدي قال بيزيمله.

داش دالاشدا چيخيب گئتدي,

هامي دئدي قال بيزيمله.
بونو دئدي نئچه يوز ار,

آت سبيردن قيييق گؤزلر,

مال بسله‌ين ياستي اوزلر,

هامي دئدي قال بيزيمله.

يالوارديلار, ياخارديلار,

ديله توتوب ساخلاديلار.
هر يؤنونو باغلاديلار,

هامي دئدي قال بيزيمله.
٭٭٭
ـ من گوج‌اره‌م, يول وورغونو,

يول يولچوسو يولدا گره‌ك.

دوغمالاري آختاريرام,

يول يولچوسو يولدا گره‌ك.

اؤز يوردومدان كؤچه‌رييه‌م,

سيزين ائلده‌ن كئچه‌رييه‌م.
اؤز يئريمين گوج‌ارييه‌م,

يول يولچوسو يولدا گره‌ك.

گوجده سيزه گووه‌نميشم,
بو يئرلري به‌يه‌نميشم.
سيزي گؤروب سئوينميشم,
يول يولچوسو يولدا گره‌ك.
٭٭٭
آخشام دوشدو گؤزلمه‌دي,
يولا دوشدو قايا قوشلا.
اولدوزلاردان يول ايسته‌دي,
يولا دوشدو قايا قوشلا.
بولودلاردا گؤزده‌ن ايتدي,
نئچه داغي, دوزو اؤتدو.
دوغمالارا دوغرو گئتدي,
يولا دوشدو قايا قوشلا.

هر يئر قاردي, بوزلو شوشه,
يئر تامارزي آل گونشه.
كوركو قاردان قارلي مئشه,
يولا دوشدو قايا قوشلا.
٭٭٭
اوزاق ـ اوزاق يول گئتديلر,

يولون ياخين, اوزاغي يوخ.

داغلار خيخدي, ياستي‌لاندي,

يولون ياخين, اوزاغي يوخ.

بولودلاري دينديرديلر,

اوچ يول آيي سؤندوردولر.
يئره ياغيش گؤندرديلر,

يولون ياخين, اوزاغي يوخ.

بو آغارتي قار ايزي‌دير,

يا آغ گوللر دنيزيدير.
بورا ياشيلليق دوزودور,

يولون ياخين, اوزاغي يوخ.
٭٭٭
يورولموشدور قايا قوشدا,

يورغون يولچو توخدا بير آز.

قاناد ساخلا دينجل قوشوم,

يورغون يولچو توخدا بير آز.

هر يئر قيزيل قان بولاشيق,

يئر سؤكولو, اوت قاريشيق.
جيغير بوكوك, يول دولاشيق,

يورغون يولچو توخدا بير آز.

قوش بولوتدان يئره ائندي,

يئري گؤروب بوزا دؤندو.
بو نه قان‌دير, بو نه گوندور,

يورغون يولچو توخدا بير آز.
٭٭٭
كيم وار ايدي بو يئرلرده؛
هامي قارا گئيينميشدي.

ياشيل, گئنيش بير چؤللوكده,
هامي قارا گئيينميشدي.

چين ائللي‌لر گليب دونه‌ن,

قيلينج چكيب ائله بيرده‌ن.
قان تؤكوبلر هر بير يئرده,

هامي قارا گئيينميشدي.

آپاريبلار قيز ـ گليني,

اؤلدوروبلر باش بيله‌ني.
هر سوساني, هر دينه‌ني,

هامي قارا گئيميشيدي.
٭٭٭
باشسيز قاليب بو گون بو ائل,

باشسيز ائلده‌ن نه ائل اولار.

ايگيدلري توتاق دوشوب,

باشسيز ائلده‌ن نه ائل اولار.

آتي, ايتي آپاريبلار,

اونو, اوتو آپاريبلار.
نه وار؛ توتوب آپاريبلار,

باشسيز ائلده‌ن نه ائل اولار.

قالانلارسا ياس توتوبدور,

آغلاماقلا باش قاتيبدير.
ائو داغيليب, ائل باتيبدير,

باشسيز ائلده‌ن نه ائل اولار.
٭٭٭
ـ ايگيد اوغول آياق ساخلا,

ال توت, ائلين قايناغيدير.

بيزه ال توت, آرخا دايان,

ال توت ائلين قايناغيدير.

قيردي, چاتدي چين ائل بيزي,

آل بويادي چؤلو, دوزو.
گل باشچي اول بيزه اؤزون,

ال توت, ائلين قايناغيدير.

داغيتديلار ائليميزي,

دوغراديلار ديليميزي.
ديريميزي, اؤلوموزو,
ال توت, ائلين قايناغيدير.
٭٭٭
گوج‌ار يولو سوراغلاشدي,

گون باتاندان گون دوغانا.

آليب, چاپيب, آپاريبلار,

گون باتاندان گون دوغانا.

نه آغيردير بو ياس, قارغيش,

چوخ قابادير بو يير ـ ييغيش.
يول دولامباج, يوخوش ـ يوخوش,

گون باتاندان گون دوغانا.
گوج‌ار گئتدي اؤج آلماغا,

باشسيز ائله باش اولماغا.
يا اؤلمه‌يه, يا قالماغا,

گون باتاندان گون دوغانا.
٭٭٭
ـ بيز بو ياسدا دوغمالاشديق,

ياسدا؛ دوغما ـ ياد اولمايير.

باش اه‌ييريك اؤله‌نلره,

ياسدا؛ دوغما ـ ياد اولمايير.

قايا قوشوم قاناد گؤتور,

مني بوردان اورا يئتير.
داها اؤلچو ـ بيچي ايتيب,

ياسدا؛ دوغما ـ ياد اولمايير.

گئده‌ك تاپاق قاچاقلاري,

ووراق ييخاق آلچاقلاري.
ايپده‌ن آچاق توتاقلاري,

ياسدا؛ دوغما ـ ياد اولمايير.
٭٭٭
ـ دؤنوم قيلينج قانادينا,

يولو يولا جالايير قوش.

بولودلاري قيلينجلايير,

يولو يولا جالايير قوش.
تانريم, سنده بير ايش ائله,

گؤتور مني بير قوش ائله.
ائله, يوردا دوروش ائله,

يولو يولا جالايير قوش.

قوشوم گز ـ تاپ آزغينلاري,

قانا قانجيل قيزغينلاري.
او, لش يئيه‌ن قوزغونلاري,

يولو يولا جالايير قوش.
٭٭٭
اوچونجو گون اوزلشديلر,

اه‌يري يولو دوز يول كسر.

باشچيلاري قان ايچه‌ندي,

اه‌يري يولو دوز يول كسر.

قورد دريسي گئيه‌ن اري,

باشچي گؤردو, گلدي بري.
گؤج‌ار دوشوب اؤپدو يئري,

اه‌يري يولو دوز يول كسر.

گوج‌ار الي يالين ايدي,

ال چوماغي قالين ايدي.
سسي ـ سؤزو يايليم ايدي,

اه‌يري يولو دوز يول كسر.
٭٭٭
ـ ائلي چاپيب, قاچان آلچاق,

يئرده يوخدور يئر آلچاغا.

سن بو يئرده اؤلمه‌ليسه‌ن,

يئرده يوخدور يئر آلچاغا.

گؤردوم ائلين گؤز ياشيني,

داغيديلميش دام ـ داشيني.
ايندي قوْرو ديك باشيني,

يئرده يوخدور يئر آلچاغا.

من گوج‌اره‌م, گوج سيناغي,

داش توپبوزدور ال چوماغيم.
گل ووروشاق ار ساياغي,

يئرده يوخدور يئر آلچاغا.
٭٭٭
ياراقليلار اوخ ياغديردي,

گوج‌ار دميردؤز گئييمده.

نه اوخ باتدي, نه‌ده قيلينج,

گوج‌ار دميردؤز گئييمده.

چوماق قانلار آخيديردي,

باشلار, دؤشلر داغيديردي.
آلچاق, آزغين باغيريردي,

گوج‌ار دميردؤز گئييمده.
قيي چكيردي قايا قوشدا,

آييريردي دؤشو باشدان.
گوجله‌نيردي بو ساواشدا,

گوج‌ار دميردؤز گئييمده.
٭٭٭
قوش باشچي‌ني آلدي, گئتدي,

تؤكدوگون قان آلار سني.

قاياليغا آتدي اونو,

تؤكدوگون قان آلار سني.

داشدان داشا ده‌ييب, آشدي,

باغيرتي‌سي داغا دوشدو.
قالانلارسا قويوب, قاچدي,

تؤكدوگون قان آلار سني.

چيخدي اوزه قيز ـ قادينلار,

ال آياغي قابار ـ قابار.
قالاندان چوخ اؤله‌نلر وار,

تؤكدوگون قان آلار سني.
٭٭٭
ـ ائلده‌ن اوزاق دوشه‌ن ائليم,

اؤز ائلينه قاييت داها.

گؤزو يولدا قالان چوخدور,

اؤز ائلينه قاييت داها.
هاردا اولسان, نه‌چي اولسان,

وارا دولسان, اته دولسان.
چوخدان يولو آزميش اولسان,

اؤز ائلينه قاييت داها.

گوج‌ار سنده ائلده‌ن ياپيش,

اؤز دوغمانلا بير ـ بير تاپيش.
ائل اوغروندا ووروش, چارپيش,

اؤز ائلينه قاييت داها.
٭٭٭
گوج‌ار ميندي قايا قوشا,

يولدا گره‌ك يولچو, دئدي.

ـ يولا دوشوب, گئدين سيزده,

يولدا گره‌ك يولچو, دئدي.

باخان دئدي؛ بو تانريدير,

دؤش دميردير, باش قورودور.
اوزو گؤيلره ساريدير,

يولدا گره‌ك يولچو, دئدي.

ـ بؤيوك گوج‌ار, گئتمه بئله,

باشيميزدا يوخ باش بيله‌ن.
گل, تانري اول بيزيم ائله,

ـ يولدا گره‌ك يولچو, دئدي.
٭٭٭
آز گئتديلر, چوخ گئتديلر,

آي نزيليب, بئشيكله‌شدي.

اومودلاردا, اولدوزلاردا,

آي نزيليب, بئشيكله‌شدي.

قوش, گوج‌اري سونجوقلادي,

هرده‌ن ـ بيرده‌ن ساييقلادي.
آي, سويوقدان آريقلادي,

آي نزيليب, بئشيكله‌شدي.

ـ دوش آشاغي قايا قوشوم,

سويوقلادي دؤشوم ـ باشيم.
اوچما بئله ناشي ـ ناشي,

آي نزيليب, بئشيكله‌شدي.
٭٭٭
ـ بو قار نه‌دير, بو بوز نه‌دير,

يارادانا كسيك اولوم.

او يان ايستي, بو يان سويوق,

يارادانا كسيك اولوم.

اولدوزلاري بير اولدوزدور,

گونئيينده؛ گول توپبوزدور.
قوزئيينده؛ هر يئر بوزدور,

يارادانا كسيك اولوم.
بير اوزده‌سه گونش اؤزو,

يئرين واردير ايكي اوزو.
نئچه اوزه قويوب بيزي,

يارادانا كسيك اولوم.
٭٭٭
شاختا ووردو, هر ايكي‌سي,

يومالاندي قار ايچينه.

قايا قوشلا اووچو گوج‌ار,

يومالاندي قار ايچينه.

دؤرد يان بوزدور, قار قاتلاري,

آغ داغلارين چارقاتلاري.
دوندو قوشون قانادلاري,

يومالاندي قار ايچينه.

ديل توتولدو, بئل بوكولدو,

ايچلرينده‌ن هئي چكيلدي.
گوج‌ار آشدي, قوش ديكه‌لدي,

يومالاندي قار ايچينه.
٭٭٭
گؤرموشدولر چؤلده بونو,

آيي‌كوركو گئيه‌ن ارلر.

گؤيده‌ن دوشه‌ن آداملاري,

آيي‌كوركو گئيه‌ن ارلر.
سوروشگج‌له تئز چاتديلار,

ياخينلاشيب, ال توتدولار.
اوستلرينه كورك آتديلار,

آيي‌كوركو گئيه‌ن ارلر.

قوش بوزوشوب, دونموشودو,

قانادلاري سينميشيدي.
اونو اووسون سانميشيدي,

آيي‌كوركو گئيه‌ن ارلر.
٭٭٭
ـ بيز گونئيده‌ن گله‌نلريك,

آيي‌كوركو گئيه‌ن ارلر.

ايتگين‌لري آختاريريق,

آيي‌كوركو گئيه‌ن ارلر.

اوستلرينده دري گئييم,

بير آز تز ـ توو, بير آز يئيين.
گؤروبسونوز بيزه دئيين,

آيي‌كوركو گئيه‌ن ارلر.

يوروب بيزي اوزاق يوللار,

سيخ مئشه‌لر, اوجا ياللار.
ال يئتيرين آي اوغوللار,

آيي‌كوركو گئيه‌ن ارلر.
٭٭٭
ـ نئچه‌سي وار بو قيش گليب,

اولا بيلسين سيز دئيه‌ندير.

كئچه‌ن ايلده‌ن بورا كؤچوب,

اولا بيلسين سيز دئيه‌ندير.

كيم هارايا, كيم هارادان,

تئز گئيينين, چيخين قاردان.
چوخلاري وار قاليب بوردا,

اولا بيلسين سيز دئيه‌ندير.

بو كوركلري آلين گئيين,

آتديملايين يئيين ـ يئيين.
نه دئسه‌نيز ائوده دئيين,

اولا بيلسين سيز دئيه‌ندير.
٭٭٭
قيش سئلله‌ندي, ياز گوللـه‌ندي,

شاختا سيندي ياواش ـ ياواش.

سو اوينادي, قان قاينادي,

يئر ايسيندي ياواش ـ ياواش.

آي گؤروندو, يووارلاندي,

تومورجوقلار قابارلاندي.
گول ـ چيچه‌كلر تومارلاندي,

سولار ديندي ياواش ـ ياواش.
آشدي بوزداغ, شپه قايا,

قوشلار قوندو اوزه‌ن لايا.
بولود گلدي چؤله ـ چايا,

دوزه ائندي ياواش ـ ياواش.

قاققيلدادي جوت سونالار,

آغ دؤشونده آغ جونالار.
قار يئرينه؛ قاز, دورنالار,

يئره قوندو ياواش ـ ياواش.
٭٭٭
آناميز يئر؛ ده‌ييشكن‌دير,

دؤرد اوزو وار, دؤرد گئييمي.

مين چيچه‌كله بويانسادا,

دؤرد اوزو وار, دؤرد گئييمي.
چيچه‌كلرده بويا بولدور,

بيري ساري, بيري آلدير.
نئچه يؤنه گئده‌ن يولدور,

دؤرد اوزو وار, دؤرد گئييمي.
گئجه دوشور, ياتير هره,

قولاق آسير سانكي يئره.
آنا يئرين بونا گؤره,

دؤرد اوزو وار, دؤرد گئييمي.
يئر, باشينا دولانديغيم,

يئر, اوستونه قالانديغيم.
يئر, تكينه قويلانديغيم,

دؤرد اوزو وار, دؤرد گئييمي.
٭٭٭
بوردا, دوغما توتدو ائللر,

گوج‌ار ايله قايا قوشو.

گزديرديلر اوبا ـ اوبا,

گوج‌ار ايله قايا قوشو.
دينديرديلر, يانلاديلار,

ديللريني آنلاديلار.
ائو وئرديلر, داملاديلار,

گوج‌ار ايله قايا قوشو.
آيي اووو آغير سيناق,

اوودا يوخدور يئرلي, قوناق.
آپارديلار اويماق ـ اويماق,

گوج‌ار ايله قايا قوشو.
٭٭٭
ـ بو يئرلرين خان اووچوسو,

آيي؛ بيزي داشا توتما.

ياي قارينجيل, قيش يوخوجول,

آيي؛ بيزي داشا توتما.
اؤز تانريمدان گوج ديله‌ره‌م,

يا اؤلدورره‌م, يا اؤله‌ره‌م,

بوْز دريني كورك ائله‌ره‌م,

آيي؛ بيزي داشا توتما.

ديل بيلسه‌يدين؛ ديلله‌شرديك,

لاپ دؤش ـ دؤشه گوجله‌شرديك.
قوما, قارا بله‌شرديك,

آيي؛ بيزي داشا توتما.

من اووچويام, اوو اره‌ني,

سنسه‌ن اوووم, بوز كوره‌نيم.
يئر ـ يورد, اوبا,گوج وئره‌نيم,

آيي؛ بيزي داشا توتما.

اويناقلاما ياستي ـ ياستي,

منيم پايام قانلي پاسدي.
گل گوجله‌شك, باسدي ـ باسدي,

آيي؛ بيزي داشا توتما.
٭٭٭
ايكي اووچو توتوشاندا,

قار سوورولدو دؤرد بير يانا.

نريلتي‌لر, باغيرتي‌لار,

قار سوورولدو دؤرد بير يانا.
يارغانلارا آشا ـ آشا,

چيرپيلديلار داغا ـ داشا.
پايا ياغدي دؤشه, باشا,

قار سوورولدو دؤرد بير يانا.
آيي گوجلو, پايا ايتي,

سون باغيرتي, سون اينيلتي.
آيي ايتدي ايتيم ـ ايتيم,

قار سوورولدو دؤرد بير يانا.
اووو قوووب هويلاديلار,

تاپيب, قاپيب, اويناديلار.
قيزيخديلار‌ قايناديلار,

قار سوورولدو دؤرد بير يانا.
٭٭٭
سس ياييلدي اوبالارا,

گور اوجاقلار توستوله‌ندي.

ـ بير بيزبورون آيي ووروب,

گور اوجاقلار توستوله‌ندي.

اوبالاري هايلاديلار,

آيي اتي پايلاديلار.
سور ـ سومويو قويلاديلار,

گور اوجاقلار توستوله‌ندي.
هر كئچه‌ني اه‌يله‌ديلر,

اؤيوب, اؤيود سؤيله‌ديلر.
ديل تؤكدولر, كويله‌ديلر,

گور اوجاقلار توستوله‌ندي.

ياستي بورون بير قيز گلدي,

گوج‌ار اونو يوووخ بيلدي.
باخيب اونلار قوشا گولدو,

گور اوجاقلار توستوله‌ندي.
٭٭٭
سولار, گؤللر دوپ ـ دورودور,

دورو داشلار ائلاتيندا.

دالاش ـ ساواش ائشيديلمز,

دورو داشلار ائلاتيندا.

اووچو, هويچو قيليقلانير,

ماهنيلاردا آچيقلانير.
دورو داشلار مونجوقلانير,

دورو داشلار ائلاتيندا.

بورا دوشه‌ن؛ دوشوب, قالار,

يوموشالار, قايماقلانار.
بوردا هر شئي اوزو يولا,

دورو داشلار ائلاتيندا.
يازي اويناق, قيشي آغير,

گؤيده‌ن يئره اولدوز ياغير.
لاپ سويا گير, باليق چاغير,

دورو داشلار ائلاتيندا.
٭٭٭
گؤروشدولر, سئويشديلر,

بيز بورونلا ياستي‌بورون.

قوشالاشيب, بير اولدولار,

بيزبورونلا ياستي‌بورون.

قيز به‌يه‌ندي به‌ي اوغلاني,

ايسينديردي هر بير ياني.
بوز دؤشه‌يي, قار يورغاني,

بيزبورونلا ياستي‌بورون.

آلين يولو دولامباجدير,

هر بير شئيه او قيسقانجدير.
هم سئوگيدير, هم اينانجدير,

بيزبورونلا ياستي‌بورون.
٭٭٭
آدي آريق, اؤزو توْتوق,

آد آلدادير چوخلاريني.

چاليشقاندي, دؤيوشكه‌ندي,
آد آلدادير چوخلاريني.
داغا قالخان, اوو گتيره‌ن,

قوجاغيندا گول بيتيره‌ن.
آغري كسيب, درد گؤتوره‌ن,

آد آلدادير چوخلاريني.

آريق قيزي سئودي گوج‌ار,

يووا سالدي بوردا بو ار.
او بير تهر, بو بير تهر,

آد آلدادير چوخلاريني.
٭٭٭
ائلچي گلدي قيز ائوينه,

قيز هريئرده دورو داشدير.

چوخلو باغيش گتيريلدي,

قيز هريئرده دورو داشدير.

گلميشديلر الي دولو,

تاپميشديلار بو آ اولو.
بوزدان ائولر ايستي اولور,

قيز هريئرده دورو داشدير.

اونبئش مارال آليب اونلار,

هويلاديلار, آپارديلار.
بوردا بئله اينانج وار,

قيز هريئرده دورو داشدير.
«آي‌تيرار» ـ دان «مال‌داآر» ـ‌ ا,

« مال‌داآر» ـ دان « توخدا » يئره.
گليب يئدي, ايچدي هره,

قيز هريئرده دورو داشدير.

پارـ پالتاري, بر ـ بزه‌گي,

هم آرخاسي, هم چؤره‌گي.
ار سئوگيسي, قيز ايسته‌گي,

قيز هريئرده دورو داشدير.

ـ شامان؛ به‌يي, قيزي ديندير,

تانريلاري يئره ائندير.
ارـ آرواددير اونلار ايندي,

قيز هريئرده دورو داشدير.
٭٭٭
بو گلينين اري ايگيت,

گلين سئوينج گتيره‌ندير.

اونودولدو آغري, آجي,

گلين سئوينج گتيره‌ندير.

گلين گلر, گئري دؤنمز,

اوجا دورار, سينيب ائنمز.
آريق اوچ گون لالدي, دينمز,

گلين سئوينج گتيره‌ندير.
گوج‌ار قيزلا اؤيونوردو,

قيز وئره‌نلر دئيينيردي.
گله‌ن ـ گئده‌ن سئوينيردي,

گلين سئوينج گتيره‌ندير.
٭٭٭
سيلكه‌له‌نيب, چيخدي شامان,

قوْي گليشي دورو اولسون.

ال آغاجي دويون ـ دويون,

قوْي گليشي دورو اولسون.

آرواد ـ اوشاق يوروشدولر,

شامان ايله گؤروشدولر.
سئوينديلر, ايريشديلر,

قوْي گليشي دورو اولسون.

شامان بيرده سيلكه‌له‌ندي,

ساچ ـ ساققالي كيلكه‌له‌ندي.
اوزو ـ گؤزو كؤلگه‌له‌ندي,

قوْي گليشي دورو اولسون.

سسله‌ن قاوال, ديلله‌ن قاوال,

زينقيروولو تاوا, اووال.
بير اوز اوغور, بير اوز ياوا,

قوْي گليشي دورو اولسون.
٭٭٭
ـ گؤي بؤيورور قولاغيما,

آغ آيي‌ني اؤلدورمه‌يين.

نه آپارسا قوي آپارسين,

آغ آيي‌ني اؤلدورمه‌يين.

آغري, آجي گؤتوره‌ندير,
ايستي گونلر گتيره‌ندير.
سوندان سوراغ يئتيره‌ندير,

آغ آيي‌ني اؤلدورمه‌يين.

ايلديريملار آياقدادير,

ياوا گونلر قاباقدادير.
كؤنلوم بونو دويماقدادير,

آغ آيي‌ني اؤلدورمه‌يين.

گؤيلر بيزده‌ن كوسوب دؤنر,
گون سويويار, اولدوز سؤنر.
گلسه وورسا, ييخسا يئنه,

آغ آيي‌ني اؤلدورمه‌يين.
٭٭٭
بيزلر يالان دانيشانيق,

تانري منه يالان دئمز.

بيز يالانا اؤيره‌نميشيك,

تانري منه يالان دئمز.
وار سو, گونش, وار يئر, كولك,

چيخسين اوزه بونلار گؤره‌ك.
دولو, ياغيش اتك ـ اتك,

تانري منه يالان دئمز.

من اؤزومو تاپديم سنده,

تانريم, يئره اوغور گؤنده‌ر.
«گون گؤنده‌رديم » دئدي كنده,

تانري منه يالان دئمز.

تانريم, سني هر گون اؤيوم,

سنسه‌ن منيم گونوم, گؤيوم.
ائشيت يئرده بو هاي ـ كويو,

تانري منه يالان دئمز.
٭٭٭
ـ آي بورداكي منيم‌كيلر,

منه ده‌ييب, توخونمايين.

من ييخيلسام, چابالاسام,

منه ده‌ييب, توخونمايين.

اؤز اؤزومده ايتر اولسام,

سود يولويلا گئدر اولسام.
اؤلوب, يئنه بيتر اولسام,

منه ده‌ييب, توخونمايين.
من قان تره قاريشاندا,

اولوموزلا دانيشاندا.
اؤلوم گؤرسز ياتيشيمدا,

منه ده‌ييب, توخونمايين.
٭٭٭
ـ بو ائلاتي نه گؤزله‌يير,
سؤيله تانريم, اولاجاغي.

يارا ـ خورا, اؤلوم ـ ايتيم,

سؤيله تانريم, اولاجاغي.

يارانميشلار ياراشيقدير,

دوشونجه‌سي قاريشيقدير.
اؤلوم ـ ديريم ياپيشيقدير,

سؤيله تانريم, اولاجاغي.

اوزونتولر اوزوب ائلي,

ياري ديري, ياري اؤلو.
آزالت يئلي, قاري, سئلي,

سؤيله تانريم, اولاجاغي.

من شامانام, ال آلتينام,

يارانيشدا سون قاتينام.
يالواريرام ائل آديندان,

سؤيله تانريم, اولاجاغي.
٭٭٭
شامان دوشدو اويناماغا,

اوينا ـ اوينا گؤي اره‌ني.

ال اويناتدي, قيچ اويناتدي,

اوينا ـ اوينا گؤي اره‌ني.

آغاجيندا دويونجه‌لر,

گلين‌جيكلر, اه‌يله‌نجه‌لر.
باخيشيندا دوشونجه‌لر,

اوينا ـ اوينا گؤي اره‌ني.

چوخ اوينادي, سوروكله‌ندي,

دؤشو شيشدي, كؤوره‌كله‌ندي.
آغزي ـ بورنو كؤپوكله‌ندي,

اوينا ـ اوينا, گؤي اره‌ني.

تانري اوزاق, شامان ياخين,

او ييخيليب, قالير بايقين.
اوز قورخولو, باخيش يايقين,

اوينا ـ اوينا, گؤي اره‌ني.
٭٭٭
بوز يارغاندان ائشيديلدي,

آغ آيي‌نين نريلتي‌سي.

ائل ـ اوبايا قورخو سالدي,

آغ آيي‌نين نريلتي‌سي.
كيمي توتدو, يئره ووردو,

هر بير شئيي ييخدي, قيردي.
سؤكدو, تؤكدو, يولوب ياردي,

آغ آيي‌نين نريلتي‌سي.

شامان قالدي آياق آلتدا,

هامي قاشدي ائل ـ ائلاتدان.
باغير ياردي چات ها چاتدا,

آغ آيي‌نين نريلتي‌سي.

گوج‌ار كسدي قاباغيني,

ووروب قيردي آياغيني.
توتدو دنيز اويلاغيني,

آغ آيي‌نين نريلتي‌سي.
٭٭٭
اؤلوم ايله اوز اوزه‌يدي,

قان ـ قان دئيه‌ن ايكي اره‌ن.

سوپورله‌شيب ديديشيردي,

قان ـ قان دئيه‌ن ايكي اره‌ن.
هاي ـ هارايدا ايتميشديلر,

بير بيريني ديدميشديلر.
چوخ اوزاغا گئتميشديلر,

قان ـ قان دئيه‌ن ايكي اره‌ن.
هر يئر قانلا آل‌لانميشدي,

توز ـ توپراغا بولانميشدي.
سويا, قوما قويلانميشدي,

قان ـ قان دئيه‌ن ايكي اره‌ن.
٭٭٭
گون باتاندا بيتدي دؤيوش,

آيي دوشوب قالدي يئرده.

بئل سومويو خيرچيلدادي,

آيي دوشوب قالدي يئرده.

گوج‌ار اونو يال‌لاياندا,

سون ائوينه يوللاياندا.
آليب يانا توللاياندا,

آيي دوشوب قالدي يئرده.

سون باغيرتي, سون يالواريش,

سورون ـ سورون, قاريش ـ قاريش.
گتيرمه‌دي دؤزوم, دوروش,

آيي دوشوب قالدي يئرده.
٭٭٭
تانري بوندان آجيقلاندي,

چووغون توتدو ائل ـ اوباني.

مئشه ياندي, دنيز داشدي,

چووغون توتدو ائل ـ اوباني.
چايلار شيشدي, سئل ـ سو اولدو,

سولار داشدي, گؤل ـ گؤل اولدو.
شيمشه‌ك دوشدو, يئر كول اولدو,

چووغون توتدو ائل ـ اوباني.

قايا قوشو آلدي سئللر,

قانادلانيب چاپدي يئللر.
سئلده, سودا باتدي ائللر,

چووغون توتدو ائل ـ اوباني.

قالخ آياغا آيي باشي,

آنان ياخشي, آتان ياخشي.
گؤيلر اولو, ائللر ناشي,

چووغون توتدو ائل ـ اوباني.
٭٭٭
گوج‌ار دوشدو مئشه‌لره,

قايا قوشو آختار ـ آختار.

يولو, يالي, دؤشو, داشي,

قايا قوشو آختار ـ آختار.

درين ـ درين گؤي بوزلاقلار,

قار اؤرتولو ياستي داغلار.
سرت قايالار, بوز بولاقلار,

قايا قوشو آختار ـ آختار.
كئچيم داغين بريسينده‌ن,

سوراغ آليم بيريسينده‌ن.
اؤلوسوندن, ديريسينده‌ن,

قايا قوشو آختار ـ آختار.
٭٭٭
مارال‌لاري, آيي‌لاري,

گؤردون دورما, دورسان اوركر.

قارتال‌لاري, قوزغون‌لاري,

گؤردون دورما, دورسان اوركر.

چايلار آخار دينمز ـ دينمز,

دوز آغاجلار يئره ائنمز.
اوخوسادا قوش گؤرونمز,

گؤردون دورما, دورسان اوركر.

چكيل يانا مئشه چه‌ني,

سنسه‌ن بوسان دالدان مني.
قورد ـ قوش داها يئمز مني,

گؤردون دورما, دورسان اوركر.
٭٭٭
گون گؤرمه‌يير بوردا مئشه,

گونسوز بيته‌ن سولغون اولار.

ايلده بير آي گونه قوناق,

گونسوز بيته‌ن سولغون اولار.
تانريم گونش پارلا بورا,

چيخسين بورا قيشدان, قاردان.
بو يئرلري قورتار داردان,

گونسوز بيته‌ن سولغون اولار.

اولو گونش, سولدوم منده,

بو يئرلره توش گله‌نده.
كيم آييرار سني منده‌ن,

گونسوز بيته‌ن سولغون اولار.
٭٭٭
ـ آي قايا قوش, هاردا قالدين,

قوش بورادان كئچه بيلمز.

بير ايلدير سني گزيره‌م,

قوش بورادان كئچه بيلمز.

گون دوغانا گئديره‌م من,

سؤيله قوشوم هارداسان سن.
اينجيميسه‌ن دئيه‌ن منده‌ن,

قوش بورادان كئچه بيلمز.

آي قايا قوش قادان آليم,

ايتيرميشم يالي, يولو.
گاه قاباغا, گاهدا دالي,

قوش بورادان كئچه بيلمز.
٭٭٭
قايا قوشدان ايز گؤرمه‌دي,

اولاجاغي بيلمه‌ك اولماز.

بير ايل گزدي تاپانمادي,

اولاجاغي بيلمه‌ك اولماز.

چيخدي قوبو توپراغينا,
ايستي گونش قاباغينا.
ياشيلليقلار قيراغينا,

اولاجاغي بيلمه‌ك اولماز.

او باش اه‌يدي, ديز قاتلادي,

هاردا, هانسي ائلاتدادي.
يئره چؤكوب, اوت اوتلادي,

اولاجاغي بيلمه‌ك اولماز.
٭٭٭
بيري كئچدي قاباغيندان,

بئش مين آتين ايلخيسيندا.

گؤيده قامچي سسله‌نيردي,

بئش مين آتين ايلخيسيندا.

بو يئر كيمين, ايلخي كيمين,

چاپيشيردي آتلار مين ـ مين.
كيشنه‌ييردي شيمشه‌ك تكين,

بئش مين آتين ايلخيسيندا.
ـ آت اوتاران, ايلخي سوره‌ن,

آغ پاپاقلي, آتچي اره‌ن,

آت بويدا قوش گؤرمه‌ميسه‌ن,

بئش مين آتين ايلخيسيندا.
٭٭٭
ـ آت بويدا قوش اولارمي هئچ,

اوچار گره‌ك يونگول اولسون.

دئييملرده ائشيتميشم,

اوچار گره‌ك يونگول اولسون.

اوچار اولسا بيزيم آتلار,

قاپلان اونا بويون قاتلار.
اوت يئرينه اولدوز اوتلار,

اوچار گره‌ك يونگول اولسون.

تانري قاناد وئرسه آتا,

اوچار، چاپار آيا چاتار.
آي چوماقلي يورغون آتا,

اوچار گره‌ك يونگول اولسون.
٭٭٭
چؤره‌ك وئردي آتچي اونا,

قوبو چؤلده بو اؤيره‌نجدير.

گوج‌ار يئدي هئيه گلدي,

قوبو چؤلده بو اؤيره‌نجدير.
قاشقا, كهر,دمير, سمند,

تاني يورغا يئريشينده‌ن.
بير دايچاني يوروشونده‌ن,

قوبو چؤلده بو اؤيره‌نجدير.

سايدي بير ـ بير آتلاريني,

دئدي يئر ـ يئر آدلاريني.
گنجلرين, قارتلاريني,

قوبو چؤلده بو اؤيره‌نجدير.
٭٭٭
قوبو چؤلدور بورا, آتا,

گؤز گؤردوكجه ياشيلليقدير.

بوردا يوز ـ يوز ايلخي اوتلار,

گؤز گؤردوكجه ياشيلليقدير.
قوبو چؤلون آتي, اوتو,

آز ياغيشي, آز بولودو.
گؤنده مين ـ مين دؤل توتولور,

گؤز گؤردوكجه ياشيلليقدير.
دئيه‌ن؛ اوزاق يول گله‌نسه‌ن,

آت تانييان, آت بيله‌نسه‌ن.
ايلخي اوتار گل حله سن,

گؤز گؤردوكجه ياشيلليقدير.
٭٭٭
ايلخي بيرده‌ن گؤتورولدو,

داغلار قوپدو اؤز يئرينده‌ن.

دنيز جوشوب چالخالاندي,

داغلار قوپدو اؤز يئرينده‌ن.
آت يال‌لاري دالغالاندي,

گؤي ـ يئر توزا چولغالاندي.
سيخ بولودلار ييرغالاندي,

داغلار قوپدو اؤز يئرينده‌ن.

گوج‌ار يوروك بير آت چاپدي,

اؤن چاپارين يؤنون تاپدي.
بيرده‌ن قيرمانج سسي قوپدو,

داغلار قوپدو اؤز يئرينده‌ن.
٭٭٭
بو يئنيلمز گؤزه‌ل‌ليكده‌ن,

گؤي ديكسيندي, يئر اودقوندو.

كيشنرتيدن, نريلتيدن,

گؤي ديكسيندي, يئر اودقوندو.

داغ تيتره‌دي, بولود قورخدو,

قامچي ساياق شيمشه‌ك چاخدي.
نه وارديسا؛ ييخدي, ياخدي,

گؤي ديكسيندي, يئر اودقوندو.
چاپدي ايلخي دولاي ـ دولاي,

بو دنيزدير, يوخسا كي چاي.
چوماق, قامچي, هويدو ـ هاراي,

گؤي ديكسيندي, يئر اودقوندو.

٭٭٭
كئچميشيندن سؤز آچدي او,

كئچميش؛ اؤته‌ن يول دئمه‌كدير.

اؤز باشينا گله‌نلرده‌ن,

كئچميش؛ اؤته‌ن يول دئمه‌كدير.

آغ آيي‌دان, قايا قوشدان,

گؤي بوزلاقدان, قارلي قيشدان.
قارا قايا, دورو داشدان,

كئچميش؛ اؤته‌ن يول دئمه‌كدير.

ـ گئده‌ك بيزيم ائوه اره‌ن,

دانيش بيزيم ائله هرده‌ن‌.
دونه‌نينده‌ن, بو گونونده‌ن,

كئچميش؛ اؤته‌ن يول دئمه‌كدير.
٭٭٭
ائللر چيخدي قاباغينا,

گوج‌ار دؤنوب دوغمالاشدي.

قيميز ايچدي, چؤره‌ك كسدي,

گوج‌ار دؤنوب دوغمالاشدي.
دئديلركي, بيزيك اوغلان,

سنين ايتميش آتان ـ آنان.
دوغمالاردير يئرده قالان,

گوج‌ار دؤنوب دوغمالاشدي.
گليب چاتدي دوغما ائله,

قوبو يئرده‌ن قوبو چؤله.
گوج‌ار آدي دوشدو ديله,

گوج‌ار دؤنوب دوغمالاشدي.
٭٭٭
بير قيز چيخدي اورتاليغا,

چيگين‌لري آغ گؤيرچين.

ـ منم دئدي او قايا قوش,

چيگين‌لري آغ گؤيرچين.

منيم يولوم, سنين يولون,

قوندوم بورا, بوردا قالديم.
دؤنوب گؤزه‌ل بير قيز اولدوم,

چيگين‌لري آغ گؤيرچين.

سنده گلمه, منده گلمه,

وئره‌ك بوردا بيز ال ـ اله.
دوغما اولاق دوغما ائله,

چيگين‌لري آغ گؤيرچين.

٭٭٭
ـ منده تاپديم بو ائللرده,

آتا ـ آنا, باجي ـ قارداش.

چوخ دولاشديم, چوخ آختارديم,

آتا ـ آنا, باجي ـ قارداش.

خوشوم گلدي بو يئرلرده‌ن,

آت بسله‌ين بو ائللرده‌ن.
قالاجاغام سيزينله من,

آتا ـ آنا, باجي ـ قارداش.

سن هاردايدين قايا قوشوم,

گلديم سنه من قوووشدوم.
گره‌ك سيزه من قاريشيم,

آتا ـ آنا, باجي ـ قارداش.
٭٭٭
ـ ايندي آديم قيز اوچاردير,

قورد دريسي گئيه‌ن اوغلان.

سن‌كي مني آختاريردين,

قورد دريسي گئيه‌ن اوغلان.

آلسان مني سئوينره‌م,

گلين دونو گئيينره‌م.
ائل ايچينده اؤيونره‌م,

قورد دريسي گئيه‌ن اوغلان.
سنه هر گون آت ساغارام,

تك اولسامدا؛ جوت دوغارام.
سنه آنان تك باخارام,

قورد دريسي گئيه‌ن اوغلان.
٭٭٭
ايللر كئچدي, ياشي آرتدي,

گوجده‌ن دوشدو اووچو گوج‌ار.

باش آغاردي, دؤش دارالدي,

گوجده‌ن دوشدو اووچو گوج‌ار.
اوغوللاري ايگيت, قوشا,

بيري باجار, بيري اوچار.
گنج‌ليگيني ووردو باشا,

گوجده‌ن دوشدو اووچو گوج‌ار.
چوخ سئويردي داغي ـ داشي,

قيز اوچاري، قايا قوشو.
اوچ يول يوزه چاتدي ياشي,

گوجده‌ن دوشدو اووچو گوج‌ار.
ايكينجي قاپي؛
باجار سؤيله‌نجي
قيرخ ايل كئچدي, باجار, ايگيت ار اولدو,
اؤز گليشي, ياتيمي وار هر ياشين.
آرتيب ـ آرتيب بويو اولدو قيرخ قارينج,
اؤز گليشي, ياتيمي وار هر ياشين.
او آتچي ايدي, او اووچويدو, آتيجي,
اه‌ينينده‌جه قيلينج باتماز ياپينجي.
سيييرمايدي يوز باتمانليق قيلينجي,
اؤز گليشي, ياتيمي وار هر ياشين.
اون ياشيندا ايكي قوردو بوغموشدو,
قاپلانلارين دؤشلريني ساغميشدي.
دؤيوشلرده شيمشه‌ك ‌اولوب, شاخميشدي,
اؤز گليشي, ياتيمي وار هر ياشين.
٭٭٭
او, بيزووجو اللي آغاج آتيردي,

قولون گوجو, باشين ايچي بير گره‌ك.

بير اليله بئش يوز آتي دارتيردي,

قولون گوجو, باشين ايچي بير گره‌ك.
آت مينيردي؛ آتين بئلي سينيردي,

اوخ آتيردي؛ ده‌ين يئرلر يانيردي.
تولازلانيب آغاجلارا قونوردو,

قولون گوجو, باشين ايچي بير گره‌ك.

بوي ـ بوخونو, گوجو, باشي بير ايدي,

سؤزو, اؤزو آلوولويدو, قوْرويدو.
ايگيت باجار داغ گؤوده‌لي ار ايدي,

قولون گوجو, باشين ايچي بير گره‌ك.
٭٭٭
آت دريسي گئيينميشدي اه‌ينينه,

ايستي, سويوق گؤتورمه‌يير بو گئييم.
آتاسي‌نين قورد دريسي اوسته‌ليك,

ايستي, سويوق گؤتورمه‌يير بو گئييم.
بو گئييمله چوللانيبدير ايتي آت,

بو چول ايله بوزلاقلاردا اوزان, يات.
بو گئييمده‌ن بوردا گئيير چوخ ائلات,
ايستي, سويوق گؤتورمه‌يير بو گئييم.
شاختالارا, سازاقلارا آليشير,

بوزقوردلارا قاريشاراق اولاشير.
اودا, سويا, قارا، چنه بولاشير,

ايستي, سويوق گؤتورمه‌يير بو گئييم.
٭٭٭
قيز اوچارين آغ له‌له‌يي آلنيندا,

هم اوچاردير, هم اوزه‌ردير آغ له‌له‌ك.

اوچوب, اوزور چوخ اوزاغا اونونلا,

هم اوچاردير, هم اوزه‌ردير آغ له‌له‌ك.

آتاسيندان دؤيوشكن‌ليك بورج آليب,

چوخ قانجيلدان آجيغيندان اؤج آليب.
ائل ـ اوبادان, دوغرولوقدان گوج آليب,

هم اوچاردير, هم اوزه‌ردير آغ له‌له‌ك.

چين ائللييه باجار چوخدان تانيقدير,

خاقانلارين چوخو اوندان يانيقدير.
چوخ آجيقان گؤزو اوندان قيپيقدير,

هم اوچاردير, هم اوزه‌ردير آغ له‌له‌ك.
٭٭٭
ـ قايا دؤشلو, قوواق بويلو باجاريم,
سن اونوتما آنان وئره‌ن له‌له‌يي.

ائل يولوندا ووروشاندا, دوراندا,

سن اونوتما آنان وئره‌ن له‌له‌يي.

چوخ دايانما اؤز يئرينده قوچ بالام,

دؤرد يانيني قانجيل آلسا؛ اوچ, بالام.
يئر اوزونده يئني يوللار آچ بالام,

سن اونوتما آنان وئره‌ن له‌له‌يي.

من قايا قوش داماريندان اولانام,

گره‌ك اولسا مين ايل ديري قالانام.
اؤز ياشيمي من وئرميشم بالاما,

سن اونوتما آنان وئره‌ن له‌له‌يي.
٭٭٭
بير دوشرليك دوشدو بيرگون بو ائله,

اونو وئره‌ن تانري, وئرير بونودا.

او ايسته‌دي بو ائللري سيناسين,

اونو وئره‌ن تانري, وئرير بونودا.

قارا يارا توتدو قوبو آتلاري,

چيچه‌ك آلدي كؤرپه‌لري, قارتلاري.
قيت ـ قوراقليق اكين‌لري, اوتلاري,

اونو وئره‌ن تانري, وئرير بونودا.

چوخ يالواردي يئره, گؤيه شامانلار,

وئج وئرمه‌دي, اؤلدو, گئتدي قالانلار.
بولود ائشه‌ن كهر آتلار, قولانلار,

اونو وئره‌ن تانري, وئرير بونودا.
٭٭٭
ـ شامان يالوار, شامان بيردم قام ائله,

بس هاردادير كؤنلو يوخا تانريلار.

دوشرليكده‌ن چيخار بيزيم بو ائلي,

بس هاردادير كؤنلو يوخا تانريلار.
يوز ـ يوز اؤلدو, مين ـ مين آدام كئچيندي,

دئيه‌ن ديرليك داها بيرجه ايچيمدي.
بس بير بئله تانري گؤره‌ن نه‌ اوچوندو,
بس هاردادير كؤنلو يوخا تانريلار.
ائل قيريلدي, چؤل قارالدي اؤلومده‌ن,

ايستي ـ ايستي اسه‌ن دوغو يئلينده‌ن.
بيز يالواراق كيمه, تانري ديلينده,

بس هاردادير كؤنلو يوخا تانريلار.
٭٭٭
اوزو قويلو قالدي چوخ ـ چوخ شامانلار,

تاپ اؤزونو كوسوبسه‌نسه تانريدان.

آغ بيرچكلر اوتدان دؤيه‌ج دؤيدولر,

تاپ اؤزونو كوسوبسه‌نسه تانريدان.
باجار اوودان قاييتميشدي بوش ال‌له,

بو نه قيرغين, نه اؤلومدور, نه يئللر.
يئنه بئله دوشر اولدو بو ائللر,

تاپ اؤزونو كوسوبسه‌نسه تانريدان.

ائل قيريلير, شامان منه ايش بويور,

اؤلوم آجدير نه دايانير, نه دويور.
هارا گئديم, سؤيله هارا اوز قويوم,

تاپ اؤزونو كوسوبسه‌نسه تانريدان.
٭٭٭
شامان دئدي: بو ايش بيزده‌ن اوزاقدير,

تانري دئييل, بو يامانين ايشيدير.

يئر آلتيندا, يئر اوستونده, گؤيده‌جه,

تانري دئييل, بو يامانين ايشيدير.

وئج وئرمه‌دي كسيك, باغيش, يالواريش,

اومما يامان تانريسيندان سن باريش.
بئله گئتسه پوزولاجاق يارانيش,

تانري دئييل, بو يامانين ايشيدير.

من شامانام بوندان سونرا نئيله‌ره‌م,

يانيب ـ يانيب اؤز ـ اؤزومه گؤينه‌ره‌‌م.
بارماغيمي, دوداغيمي چئينه‌ره‌م,

تانري دئييل, بو يامانين ايشيدير.
٭٭٭
ـ من گئديره‌م يامانلارلا ووروشا,

يامان گره‌ك يئر اوزونده‌ن قووولا.

بير يول گؤستر منه, اؤنجه اوغور دئ,

يامان گره‌ك يئر اوزونده‌ن قووولا.

او يوغرولوب آجليق, اؤلوم, آغريدان,

او اوزاقدير دورو، آري، دوغرودان.
او قورخمايير دئيه‌ن بؤيوك تانريدان,

يامان گره‌ك يئر اوزونده‌ن قووولا.

من گئديره‌م, من تاپارام ياماني,

من كئچه‌ره‌م داغي, داشي, دوماني.
بير يول گؤستر, يول, باشينا دولانيم,

يامان گره‌ك يئر اوزونده‌ن قووولا.
٭٭٭
ـ يامانليغين نئچه ـ نئچه اوزو وار,

يئر اوستونده, يئر آلتيندا, گؤيده‌دير.

او دينجلييين, ساغلامليغين قانجيلي,

يئر اوستونده, يئر آلتيندا, گؤيده‌دير.
سن گئده‌ن يئر؛ گئده‌ر ـ گلمز آدلانير,

اوردا هر شئي يانير, سينير, اودلانير.
داغلار, چايلار, يوللار ايكي قاتلانير,

يئر اوستونده, يئر آلتيندا, گؤيده‌دير.
چتين گئديب سن اوراني تاپارسان,

چتين اوردا سن آتيني چاپارسان.
من تاپارام اگر مني آپارسان,

يئر اوستونده, يئر آلتيندا, گؤيده‌دير.
٭٭٭
ـ هايدي تپره‌ن, ائل ـ ائلاتيم قيريلدي,

گوج‌له, چم‌له, ال‌له دويون آچيلار.

آتيل سنده ايتي آتين تركينه,

گوج‌له, چم‌له, ال‌له دويون آچيلار.
ايتي آتيم؛ له‌له‌ك باغلا آلنينا,

داراق چكيم, بارماق قاتيم يالينا.
بيزي آپار دؤيوش ـ ووروش يولونا,

گوج‌له, چم‌له, ال‌له دويون آچيلار.

شامان گؤتور گئييميني, دؤهلونو,

گؤستر منه تانريلارين يولونو.
بيز گؤستره‌ك اؤلوملره اؤلومو,

گوج‌له, چم‌له, ال‌له دويون آچيلار.
٭٭٭
ـ بؤيوك تانري من باجارام, قاپي آچ,

باش اه‌ييره‌م, اوز توتورام قاپينا.

بوردا مني اوزو قارا ائيله‌مه,

باش اه‌ييره‌م, اوز توتورام قاپينا.
بؤيوك تانري, سني دئييب گله‌نم,

يئر گؤسترسن, اؤز يئريمي بيله‌نم.
سن اؤل دئسه‌ن, منده گئديب اؤله‌نم,

باش اه‌ييره‌م, اوز توتورام قاپينا.
بؤيوك تانري, اؤزون گؤستر يول منه,

ايشيق اوجو, تانري گوجو اول منه.
بو چارپيشدا اوستونلويو آل منه,

باش اه‌ييره‌م, اوز توتورام قاپينا.
٭٭٭
اوچ گون چكدي بو ووروشما, بوغوشما,

قانين سونو يا باريشدير, يا اؤلوم.

باسيلمادي قارا يارا تانريسي,

قانين سونو يا باريشدير, يا اؤلوم.
بيردن قاپلان سسي گلدي مئشه‌دن,

برك ديكسيندي, بونو تانري ائشيتجه‌ك.
گؤز آچيلدي, گؤزو قانلي شوشه‌دن,

قانين سونو يا باريشدير, يا اؤلوم.
دوز توشلادي باجار ايتي اوخونو,

اوخ قيزارتدي سول گؤزونون آغيني.
او بيري اوخ سونا واردي قيزغيني,

قانين سونو يا باريشدير, يا اؤلوم.
٭٭٭
يئنه بير سس ائشيديلدي آرخادان,

ـ سني سئوير, گؤرمه‌يه‌ده گؤزوم يوخ.

قاييت گئري, قورخونج تانري اؤنده‌دير,

سني سئوير, گؤرمه‌يه‌ده گؤزوم يوخ.

او, قيزديرما تانريسيدير, قانادلي,

هم جايناقلي, هم ديشلي‌دير, هم آتلي.
بئل دريسي, باش سومويو بئش قاتدير,

سني سئوير, گؤرمه‌يه‌ده گؤزوم يوخ.

ساغ اووجوندان وورسان؛ ايشي بيته‌جك,

اود ـ آلووا بورونه‌جك, گئده‌جك.
يئر اوزوندن چكيله‌جك, ايته‌جك,

سني سئوير, گؤرمه‌يه‌ده گؤزوم يوخ.
٭٭٭
اوچ گون سونرا اوچوب گلدي قيزديرما,

هردن اؤلوم اؤز اووونو سسله‌يير.

بوغازيندان اودلو ايينه ياغيردي,

هردن اؤلوم اؤز اووونو سسله‌يير.

ـ بير تانرييام من قيزديرما آديندا,

يانديرارام سيزي قيزيل اودومدا.
ايينه‌م كئچير داشين يئتدي قاتيندان,

هردن اؤلوم اؤز اووونو سسله‌يير.

باجار دئدي؛ ـ بيز باريشا گلميشيك,

سني بؤيوك, گوجلو تانري بيلميشيك.
بيز چوخداندير قيزديرمادان اؤلموشوك,

هردن اؤلوم اؤز اووونو سسله‌يير.

٭٭٭
اوندا گلين قوجاقلاشاق, ال توتاق,

اؤله‌نلردن نه قورخوسو تانرينين.

من گئديرم يئر اوزونه بير داها,

اؤله‌نلردن نه قورخوسو تانرينين.

قيراجاغام مال ـ قاراني بوس ـ بوتون,

مين ـ مين لووغا, ده‌يمه دوشر, اركؤيون.
قالاجاغام قوبو چؤلده نئچه گون,

اؤله‌نلردن نه قورخوسو تانرينين.

گؤروشدولر, ال توتدولار قوناقلار,

باجار چيخدي اورتاليغا ياراقلا.
ووردو اونون دوز اووجوندان بيچاقلا,

اؤله‌نلردن نه قورخوسو تانرينين.

٭٭٭
گاه قيوريلدي, گاه چئوريلدي, گاه آشدي,

آدام بير جور, يامان يوز جور اؤلرميش.

گؤيدن دوشوب, ياستي‌لاندي يئرده او,

آدام بير جور, يامان يوز جور اؤلرميش.
چيخدي اوزه آجليق, قيتليق, قوراقليق,

ييغينجاقدير بوردا, يوخسا قوناقليق.
هر يان جادار, هر يان قويو, باتاقليق,

آدام بير جور, يامان يوز جور اؤلرميش.
اوچ بوينوزلو, اوچ قارين‌پا, اوچ يولوق,

دئدي؛ يئرده بيز ديرليگي پوزوروق.
قيريب ائلي, اونا سون ائو قازيريق,

آدام بير جور, يامان يوز جور اؤلرميش.
٭٭٭
باجار قيلينج قالديراندا دوردولار,

داش ـ كسسه‌كله, اوخلا اونو ووردولار.
يوز ـ يوز آرتيب, هر بير يئري سارديلار,

آدام بير جور, يامان يوز جور اؤلرميش.
آجليق چيخدي توپبوز ايله آرايا,

ايسته‌دي كي, اؤز باشيني قورويا.
آنجاق باشي دوز آيريلدي يارييا,

آدام بير جور, يامان يوز جور اؤلرميش.
قيتليق يانار قيلينجي‌ني اوزالتدي,

باجار اوزون بيزاوجونا ال آتدي.
ووروب اونو باشي اوسته اوجالتدي,

آدام بير جور, يامان يوز جور اؤلرميش.
٭٭٭
ـ بؤيوك تانري من باجارام, قاپي آچ,
باش اه‌ييره‌م, اوز توتورام قاپينا.

بوردا مني اوزو قارا ائيله‌مه,

باش اه‌ييره‌م, اوز توتورام قاپينا.

بؤيوك تانري, سني دئييب گله‌نم,

يئر گؤسترسن, اؤز يئريمي بيله‌نم.
سن اؤل دئسه‌ن, منده گئديب اؤله‌نم,

باش اه‌ييره‌م, اوز توتورام قاپينا.
بؤيوك تانري, اؤزون گؤستر يول منه,

ايشيق اوجو, تانري گوجو اول منه.
بو چارپيشدا اوستونلويو آل منه,

باش اه‌ييره‌م, اوز توتورام قاپينا.
٭٭٭
بو كيم اولا, اونا هئچ نه باتمايير,

اؤلدو, گئتدي آجليق, قيتليق, قوراقليق.

نه‌يه تانري اونو يئييب, اوتماييب,

اؤلدو, گئتدي آجليق, قيتليق, قوراقليق.

قوراقليغين شاققيلدادي ديشلري,

شيشدي بيردن اوزو, باشي, دؤشلري.
باجار ووردو, كسدي, تؤكدو شيشلري,

اؤلدو, گئتدي آجليق, قيتليق, قوراقليق.

ـ آلپيس تانري, اؤزون يئتيش هارايا,

شيمشه‌يي مين, اؤزون چاتدير بورايا.
يئلين, سئلين, اودون بوردا يارايار,

اؤلدو, گئتدي آجليق, قيتليق, قوراقليق.

٭٭٭
بير سس گلدي من آلپيسم, بوردايام,

تانريسييام من ساواشين, قيرغينين.

سيزي قيران باجار سيزدن قوچاقدير,

تانريسييام من ساواشين, قيرغينين.

بير ساواشلا يئرده نه وار قيرارام,

شيمشه‌ك مينيب, يئري, گؤيو يارارام.
داغيدارام, من يئنيدن قورارام,

تانريسييام من ساواشين, قيرغينين.
سيز يا اؤلون, يا دا منه قوووشون,

يا قاييدين يئر اوزونه يوووشون.
يا دا قاليب گؤرون دادين ساواشين,

تانريسييام من ساواشين, قيرغينين.

٭٭٭
باجار دئدي؛ ـ ايتي آتيم اوچ گؤيه,

شيمشه‌ك يئرده گوجلو اولور آدامدان.

قوروناريق يئلدن, سئلدن, شيمشه‌كدن,

شيمشه‌ك يئرده گوجلو اولور آدامدان.

اوچوب, گئتدي اوچو بيردن گؤيلره,

اوخ ياغديردي باجار گؤيدن هر يئره.
شيمشه‌ك چاخدي, ياخدي يئره يوز كره,

شيمشه‌ك يئرده گوجلو اولور آدامدان.

آلپيس ميندي شيمشه‌ييني, چاپدي او,

گؤي قاتيندا ايتي آتي تاپدي او.
اودلو شيمشه‌ك قيلينجيني قاپدي او,

شيمشه‌ك يئرده گوجلو اولور آدامدان.

٭٭٭
باجار قيردي شيمشه‌كلري اورتادان,

گؤيده قيلينج قيريب, تؤكور شيمشه‌يي.

ووروب سالدي شيمشه‌ك آتين باشيني,

گؤيده قيلينج قيريب, تؤكور شيمشه‌يي.
قان اله‌ندي, آغ بولودلار ليل اولدو,

ياغيش ياغدي, اود ـ آلوودان سئل اولدو.
گؤي گورلادي, چووغون اولدو, يئل اولدو,

گؤيده قيلينج قيريب, تؤكور شيمشه‌يي.
يئره ياغدي قيريق شيمشه‌ك بوداقلار,

اوخلار, يايلار, يانميش, سينميش ياراقلار.
كسيك اللر, قانلي باشلار, بارماقلار,

گؤيده قيلينج قيريب, تؤكور شيمشه‌يي.
٭٭٭
آلپيس دئدي: دوشه‌ك يئرده گوله‌شك,

شامان دئدي: يئرده يامان گوج گلير.

آلپيس دئدي: يئر ياخشي‌دير ساواشا,

باجار دئدي: يئرده يامان گوج گلير.

اون گون باجار آلپيس ايله دالاشدي,

بيردن شيمشه‌ك گؤوده‌سينه دولاشدي.
قورد دريسي, آت دريسي آليشدي,

باجار دئدي: يئرده يامان گوج گلير.

شامان چكدي, قيردي, تؤكدو شيمشه‌گي,

آنجاق ياندي اونون الي, بيله‌گي.
ياندي, سؤندو اونون شامان اوره‌گي,

باجار دئدي: يئرده يامان گوج گلير.
٭٭٭
بؤيوك تانري من باجارام, قاپي آچ,

باش اه‌ييره‌م, اوز توتورام قاپينا.

بوردا مني اوزو قارا ائيله‌مه,

باش اه‌ييره‌م, اوز توتورام قاپينا.

بؤيوك تانري, سني دئييب گله‌نم,

يئر گؤسترسن, اؤز يئريمي بيله‌نم.
سن اؤل دئسه‌ن, منده گئديب اؤله‌نم,

باش اه‌ييره‌م, اوز توتورام قاپينا.
بؤيوك تانري, اؤزون گؤستر يول منه,

ايشيق اوجو, تانري گوجو اول منه.
بو چارپيشدا اوستونلويو آل منه,

باش اه‌ييره‌م, اوز توتورام قاپينا.
٭٭٭
آتلار بيرده شاها قالخدي دؤش ـ دؤشه,

جيرماقلاشدي, ديرناقلاشدي كهرلر.

ايتي آتين ديرناقلاري تؤكولدو,

جيرماقلاشدي, ديرناقلاشدي كهرلر.

آلپيس ووردو يئر اوغلونا قيلينجي,

دوشدو اونون كوره‌ييندن ياپينجي.
باجار دئدي: آل, توپبوزدور آ قانجيل,

جيرماقلاشدي, ديرناقلاشدي كهرلر.

آلپيس سوسدو, باشي گيردي قارنينا,

شيمشه‌كلري دونوب كئچدي قانينا.
ايكي شيمشه‌ك قولو دوشدو يانينا,

جيرماقلاشدي, ديرناقلاشدي كهرلر.

٭٭٭
ـ شامان گؤزون آيدين اولسون, چوخ ياشا,

ساواش ـ قيرغين تانريسيني اؤلدوردوم.

ايندن بئله يئرده باريش اولاجاق,

ساواش ـ قيرغين تانريسيني اؤلدوردوم.
ايتي آتين ديرناقلاري قارايدي,

قيچي, باشي نئچه يئردن يارايدي.
شامان قالخيب بو گؤرومه وارايدي,

ساواش ـ قيرغين تانريسيني اؤلدوردوم.
باجار ائنيب, دوشدو يئره يانيقلي,

كؤكسو شيمشه‌ك ياراسيندان ساريقلي.
نئچه يئردن اوزو قانلي, قابيقلي,

ساواش ـ قيرغين تانريسيني اؤلدوردوم.
٭٭٭
بير سس گلدي قولاغينا باجارين,

ـ سني سئوير, گؤرمه‌يه‌ده گؤزوم يوخ.

سن اؤلدوردون نئچه ـ نئچه تانريني,

سني سئوير, گؤرمه‌يه‌ده گؤزوم يوخ.

من چيچه‌يم, يئتدي قيزدان بيري‌يم,

اؤلمه‌ميشم, ايگيت باجار, ديري‌يم.
سن هارداسان, منده سندن بري‌يم,

سني سئوير, گؤرمه‌يه‌ده گؤزوم يوخ.

سن بئش يوز ايل ياشاياجاق اره‌نسه‌ن,

اؤلومونو قاباقجادان گؤره‌نسه‌ن,

ايللريني بؤلوب, منه وئره‌نسه‌ن,

سني سئوير, گؤرمه‌يه‌ده گؤزوم يوخ.

٭٭٭
مني گؤزله, گله‌جه‌يم يانينا,

بيل كي, منيم اولاجاقسان هاچانسا.

ياشا ايگيت, آنجاق مني اونوتما,

بيل كي, منيم اولاجاقسان هاچانسا.
چيچه‌ك آچيب دؤشون اوسته, اوزونده,

تا چيخمازسان اوندا منيم سؤزومدن.
اؤپه‌جه‌يم او زيل قارا گؤزوندن,

بيل كي, منيم اولاجاقسان هاچانسا.

من چيچه‌يم, تك باجييام, اونوتما,

سويوق باخيب اوره‌گيمي قاناتما.
نه اؤزونو, نه‌ده مني يانيلتما,

بيل كي, منيم اولاجاقسان هاچانسا.

٭٭٭
گؤي گورلادي, يئر چكيلدي گؤيلره,

يامان گلدي نئچه اوزده, گؤركه‌مده.

ايلان كيمي, قابان كيمي, قوش كيمي,

يامان گلدي نئچه اوزده, گؤركمده.
ـ منيم آديم يئرده ـ گؤيده ياماندير,

باجار, سني آختاريرام هاچاندير.
يئر اووجومدا بير پوفله‌مه ساماندير,

يامان گلدي نئچه اوزده, گؤركمده.
منم بوتون آغريلاري يارادان,

چيخاريرام آتي, اوتو سيرادان.
هم تؤره‌دير, هم چيخيرام آرادان,

يامان گلدي نئچه اوزده, گؤركمده.
٭٭٭
بؤيوك تانري من باجارام, قاپي آچ,

باش اه‌ييره‌م, اوز توتورام قاپينا.

بوردا مني اوزو قارا ائيله‌مه,

باش اه‌ييره‌م, اوز توتورام قاپينا.

بؤيوك تانري, سني دئييب گله‌نم,

يئر گؤسترسن, اؤز يئريمي بيله‌نم.
سن اؤل دئسه‌ن, منده گئديب اؤله‌نم,

باش اه‌ييره‌م, اوز توتورام قاپينا.
بؤيوك تانري, اؤزون گؤستر يول منه,

ايشيق اوجو, تانري گوجو اول منه.
بو چارپيشدا اوستونلويو آل منه,

باش اه‌ييره‌م, اوز توتورام قاپينا.
٭٭٭
ـ ووروشماغا گلمه‌ميشم سنينله,

تانري كيمي هر بير يئرده وارام من.

يانديرارام, قورودارام, سؤكه‌ره‌م‌,

تانري كيمي هر بير يئرده وارام من.

ايسته‌ييرسن قال بورادا تانري اول,

ايسته‌ييرسن اؤل, يئنيدن سن دوغول.
سن منه‌ده چوخ گره‌كسه‌ن, آي اوغول,

تانري كيمي هر بير يئرده وارام من.

ياخشي ـ پيسله قاتيشيقدير يئر اوزو,

ياخشي دئييل, پيس اولموشام من اؤزوم.
بونجا بيل كي, تانريليقدا وار گؤزوم,

تانري كيمي هر بير يئرده وارام من.

٭٭٭
بونو دئييب يامان گئتدي تله‌سيك,

آخساييردي هردن ـ بيردن ساغ قيچي.

چيچه‌ك اونون آرخاسينجا گئديردي,

آخساييردي هردن ـ بيردن ساغ قيچي.

باجار قالخدي ايتي آتين بئلينه,

اوزون توتدو قوبو چؤلون يئرينه.
آتي دؤندو يئل اسنين يئلينه,

آخساييردي هردن ـ بيردن ساغ قيچي.

اون ايكي آي داغدا ـ داشدا يول اؤلچدو,

يئر آلتيندان يئر اوستونه او كؤچدو.
آتي گلدي قوبو چؤلده سو ايچدي,

آخساييردي هردن ـ بيردن ساغ قيچي.

٭٭٭
يئر اوستوندن چكيلميشدي دوشرليك,

يوخ اولموشدو آجليق, قيتليق, قوراقليق.

قارا يارا, چيچه‌ك, قيرغين, قيزديرما,

يوخ اولموشدو آجليق, قيتليق, قوراقليق.

اويناييردي گول چؤلونده اوشاقلار,

پيچيلداشيب, قايناييردي بولاقلار.
باجار دئييب, گوللـه‌نيردي دوداقلار,

يوخ اولموشدو آجليق, قيتليق, قوراقليق.

اوچ سون ائوده دايانيردي يان ـ يانا,

قيز اوچارا, قورد گوج‌اره, شامانا
آت ايلخي‌سي ياييلميشدي هر يانا,

يوخ اولموشدو آجليق, قيتليق, قوراقليق.

اوچونجو قاپي؛
تور سؤيله‌نجي
ـ آنا منيم آتام هاني, هاردادير,

ـ يوللان اوغلوم, گئت آتاني تاپ‌گيلن.

ـ هاردا ايتيب, هارا گئديم, بيلميره‌م,

ـ يوللان اوغلوم, گئت آتاني تاپ‌گيلن.

آتان گئتدي دوغمالاري دالينجا,

گؤزله‌ميشم سيز بو ياشا چاتينجا.
گؤزله‌يينجه, اوندان سوراغ آلينجا,

يوللان اوغلوم, گئت آتاني تاپ‌گيلن.

ـ سؤيله اونون باشي, گؤزو نه ساياق,

بوي ـ بوخونو, الي, اوزو نه ساياق.
سسي, سؤزو, بيرده اوزو نه ساياق,

ـ يوللان اوغلوم, گئت آتاني تاپ‌گيلن.

آتان هوندور, قول ـ بوداقلي گوج‌اردير,

او بو يئردن, سنده اوندان جوجه‌ردين.
گئديب تاپسان منده بوردان كؤچرديم,

يوللان اوغلوم, گئت آتاني تاپ‌گيلن.
٭٭٭
ـ من گئديره‌م آنا منه اوغور دئ,

آتام مني اوزاقلاردان سسله‌يير.

هر اويلاغي, هر اويماغي گزه‌ره‌م,

آتام مني اوزاقلاردان سسله‌يير.

ـ اوغلوم؛ گئتسم, من گئده‌رم باخ, بئله,

بير ايل يوللا چاتاجاقسان جوت گؤله.
بو گئديشله قاييدارسان اوچ ايله,

ـ آتام مني اوزاقلاردان سسله‌يير.

اوخ قابيني, اوخ آتاني گؤتورره‌م,

يورغا آتي, تونج بالتاني گؤتورره‌م.
ايپ قاييشي, ايپ خالتاني گؤتورره‌م,

آتام مني اوزاقلاردان سسله‌يير.

بو, يئل چكن, او بيري يان يئل اسن,
قوي چيخماسين قاباغينا يول كسن.
كيم سوروشسا هارا بئله, دئيه‌رسن؛
آتام مني اوزاقلاردان سسله‌يير.

٭٭٭
تور چوخ گئتدي, يوللار يوردو, يورولدو,

بير سس اونو چاغيريردي اوزاغا.

او تانرييدي, يا دا گوج‌ار آتايدي,

بير سس اونو چاغيريردي اوزاغا.

يول دينميردي, ديلي باغلي, اوزاناق,

چاي داشلاري يول اوستونده سيزاناق.
نه يئل واردي, نه توز, نه‌ده توزاناق,

بير سس اونو چاغيريردي اوزاغا.

تور چاپيردي, آتي يوللار يورغونو,

ديكسينديرير له‌يي, قوردو, قوزغونو.
كئچيب چايي, ياغينتيني, چووغونو,

بير سس اونو چاغيريردي اوزاغا.

ـ آي سسله‌نن قاپالي سس, دانيش, دين,

اؤز دوغمانلا, دوغماجانلا قاريش بير.
آلين يازين, ال يازينلا باريش بير,

بير سس اونو چاغيريردي اوزاغا.

٭٭٭
گئجه دوشدو, تور داياندي يول اوستو,

ـ اؤز يولونو گؤستر منه, آ تانري.

قايناشيردي گؤيده قيزيل اولدوزلار,

ـ اؤز يولونو گؤستر منه, آ تانري.

اؤز آتامي تاپيم, اؤيوم, بسله‌ييم,

تاپينتييا اؤز آنامي سسله‌ييم.
آتا كيمي سايين ـ سويون گؤزله‌ييم,

اؤز يولونو گؤستر منه, آ تانري.

قيرغي آتيم مني يولدا قويماسين,

موشقوروغا, مارچيلتييا اويماسين.
اؤزگه ائوي دوغما په‌يه سانماسين,

اؤز يولونو گؤستر منه, آ تانري.

قاباقلاردا نه چوخ يول وار, جيغير وار,

هاردان گلير, هارا گئدير بو يوللار.
مني اؤزون, اؤز يولونلا سن آپار,

اؤز يولونو گؤستر منه, آ تانري.

٭٭٭
تانري اؤزو گؤز قويموشدو يوللارا,

چاپار آتسيز, يول تانري‌سيز اولمايير.

آت كيشنه‌يير, يول اوزانير, گون باتير,

چاپار آتسيز, يول تانري‌سيز اولمايير.

بير آز يئي اول, بير آز ايتي چاپ آتيم,

بير داخمايا, بير اوبايا من چاتيم.
آت كيشنه‌يير, يول اوزانير, گون باتير,

چاپار آتسيز, يول تانري‌سيز اولمايير.

چاپا ـ چاپا چني, سيسي يارديلار,

كولو ـ كوسو ياستيلاييب, قيرديلار.
داغ دؤشونون اته‌گينده دوردولار,

چاپار آتسيز, يول تانري‌سيز اولمايير.
٭٭٭
بير قوش گليب قوندو آغاج باشينا,

قيرغي آتيم گؤيرچيندن قاناد آل.

مونجوق گؤزلر نه‌سه دئيير تور اره,

قيرغي آتيم گؤيرچيندن قاناد آل.
گؤزه‌ل قوشو, په‌هر قاشي دينديرير,

تورو آليب سس يؤنونه دؤنده‌رير.
اولا بيلر اونو تانري گؤنده‌ريب,

قيرغي آتيم گؤيرچيندن قاناد آل.
ـ دانيش قوشوم, آغ دؤشونه باش قويوم,
دانيش, سني من دينله‌ييم يول بويو.
هانسي گؤيدن ائنيب سنين قوش سويون,

قيرغي آتيم گؤيرچيندن قاناد آل.
٭٭٭
ـ قوش دئييلم, قايا قوشون هويويام,

تانري مني سنه ال‌توت گؤنده‌ريب.

بوندان بئله مني دينله يولا چيخ,

تانري مني سنه ال‌توت گؤنده‌ريب.
آتان ساغدير اؤنه‌م ـ اؤنجول بير آددا,

باجار, اوچار قارداشلارين ائلاتدا.
سن منيمله اؤلكه‌ني گز بو آتدا,

تانري مني سنه ال‌توت گؤنده‌ريب.
ال‌توت, قالدير كيمسه‌سيزي, يازيغي‌,

ياخين قويما ايچي اوووق, قيريغي.
قويما الده, ائله آرتسين آرتيغي,

تانري مني سنه ال‌توت گؤنده‌ريب.
٭٭٭
ـ آغ گؤيرچين مني توخدا دينله سن,

بو سس نه‌دير, بو سؤزلري كيم دئيير.

هاردا گؤروب تانيميسان آتامي,

بو سس نه‌دير, بو سؤزلري كيم دئيير.
دئييرسن كي قايا قوشون هويوسان,

منيم بؤيوك ديب داشيمين سويوسان.
تانريميزين گؤيدن گلمه هاييسان,

بو سس نه‌دير, بو سؤزلري كيم دئيير.
هر شئي منه آيدين اولسا, ايچ اولسا,

بو يئر اوزو باشدان باشا كؤچ اولسا.
من آتامي گؤرمه‌لييم نئجه اولسا,

بو سس نه‌دير, بو سؤزلري كيم دئيير.
٭٭٭
ـ گئت بير آز يات, گؤر يوخولار نه دئيير,

مندن داها هر بير شئيي سوروشما.

تانري مني سنه يولداش گؤنده‌ريب,

مندن داها هر بير شئيي سوروشما.

يئر اوزونو گزيب ـ گزيب, دولاشسان,

دؤيوشلرده اؤز قانينا بولاشسان.
آزغينلارلا, قيزغينلارلا دالاشسان,

مندن داها هر بير شئيي سوروشما.

من شامانام, قايا قوشام, آتانام,

كيمسه‌سيزين هارايينا چاتانام.
پيسي آتيب, دوغرو ـ دوزو توتانام,

مندن داها هر بير شئيي سوروشما.

٭٭٭
تور يوخلادي, يوخو گؤردو آتادان,

قول ـ بوداقلي بير كيشي‌ايدي آتاسي.

دؤنوب گليب آختاريردي ائويني,

قول ـ بوداقلي بير كيشي‌ايدي آتاسي.

گؤز توتولوب, قولاق باتيب, بنيز آتيب,

دايانميشدي قاردان ـ بوزدان آغ آتي.
او باخيردي اؤز اوغلونا گؤز آلتي,

قول ـ بوداقلي بير كيشي‌ايدي آتاسي.

ـ آتا, آتا خوش گليب‌سن, دوش آتدان,

هامي سني گؤزله‌ييردي ائلاتدا.
بير باجيم وار, او دور گلير«باخ» آددا,

قول ـ بوداقلي بير كيشي‌ايدي آتاسي.
٭٭٭
ـ من آتانام, آنجاق الدن دوشموشم,

ائويميزه بيرده دؤنه بيلمره‌م.

دوغمالارين آرخاسينجا گئده‌نم,

ائويميزه بيرده دؤنه بيلمره‌م.

هارا گئتديم دوغمالاري سوروشدوم,

سوندا گليب قوبو چؤله قوووشدوم.
چوخ يئرلرده چوخلاري ايله ووروشدوم,

ائويميزه بيرده دؤنه بيلمره‌م.

قوبو چؤلده چوخ گئنيشدير چؤل ـ چمن,

قوبو يئره يوخولاردا گلميشم.
دوغمالاردان سيزي دوغما بيلميشم,

ائويميزه بيرده دؤنه بيلمره‌م.

٭٭٭
سحر اولدو, قانادلاندي گؤيرچين,
تور ار چاپدي, گئتدي اونون دالينجا.

يوللار, ياللار, چؤللر, گؤللر, مئشه‌لر,

تور ار چاپدي, گئتدي اونون دالينجا.

چوخ سسله‌دي گؤيرچيني, قوش هاني,

او آختاردي, گزدي او يان, بو ياني.
قوش نه دوردو, نه بير يئرده داياندي,

تور ار چاپدي, گئتدي اونون دالينجا.

ـ آي آتامين هويو, سويو گؤيرچين,

هارا بئله سن اوچورسان, دانيش, دين.
او دورمادي, قاناد چالدي نئچه گون,

تور ار چاپدي, گئتدي اونون دالينجا.

٭٭٭
نئچه آدام دايانميشدي يول اوسته,

اللرينده ساپاند, بيزاوج وار ايدي.

بيريسيني دؤيوردولر, اؤلومجول,

اللرينده ساپاند, بيزاوج وار ايدي.

او اوغلانين جيريلميشدي اوست ـ باشي,

اوچولموشدو يورد ـ يوواسي, دام ـ داشي.
نئچه ده‌لي اونون ايله ياناشي,

اللرينده ساپاند, بيزاوج وار ايدي.

ال اوزاتدي تورا ساري, دوردولار,

«يارديم» دئدي, دؤش ـ باشيني يارديلار.
ووروب ـ ووروب يورولدولار, دوردولار,

اللرينده ساپاند, بيزاوج وار ايدي.

٭٭٭
ـ آي سكگيزي بير يازيغي دؤيه‌نلر,

نه‌يه بئله اوره‌گي داش اولوبسوز.

كيشي‌ليگي, ايگيت‌ليگي اونودوب،
نه‌يه بئله اوره‌گي داش اولوبسوز.

تور اوغلاني آليب چكدي تركينه,

بو يئرلرده هركي ـ هركي, كيم ـ كيمه.
پيس باخمايين منيم بئله اركيمه،
نه‌يه بئله اوره‌گي داش اولوبسوز.

من گليره‌م ياخين قوبو ائليندن,

دوزلوك, تانري دوشمز منيم ديليمدن.
قورتارانماز هئچ بيرينيز اليمدن,

نه‌يه بئله اوره‌گي داش اولوبسوز.

٭٭٭
آت سه‌ييرتدي اوستلرينه اونلارين,

قان ـ قان دئيه‌ن قانلي گؤزلر بره‌لدي.

آخدي يئره نئچه‌سينين آل قاني,

قان ـ قان دئيه ن قانلي گؤزلر بره‌لدي.
بير چوخلاري بو ووروشدان چكيندي,

آداملاري, گوجلولري توكه‌ندي.
تور دؤيوشده؛ سينه, قارين سؤكه‌ندي,

قان ـ قان دئيه‌ن قانلي گؤزلر بره‌لدي.
داغيليشدي اونلار, دوشدو آياقدان,

ساپاند داشي ياغديرديلار قيراقدان.
اوخا توتدو تور اونلاري اوزاقدان,

قان ـ قان دئيه‌ن قانلي گؤزلر بره‌لدي.
٭٭٭
تور قارداشيم منيم آديم قوشاردير,

اوره‌گيمده قوشمالاريم وار سنه.

سن قورتاردين مني قانجيل اليندن,

اوره‌گيمده قوشمالاريم وار سنه.

قولو گوجلو, سسي اؤتكه‌م بالاسان,

قانسيزلاردان قاني بئله آلارسان.
گؤروم بئله يوز ـ يوز ياشا دولاسان,

اوره‌گيمده قوشمالاريم وار سنه.

بويروقدا سن, قوشمادا من يول بويو,

داغلار ايله داشلار ايله قول ـ بويون.
هارا گئتسه‌ن آياغينا باش قويوم,

اوره‌گيمده قوشمالاريم وار سنه.

٭٭٭
ـ تانري منه دوز يول گؤستر, يولونو,

بو تئللرده دينقير ـ دينقير چالارام.

سوي ـ ساييني, هاي ـ هويونو گؤتوروب,

بو تئللرده دينقير ـ دينقير چالارام.

من قويمارام ائل چاپيلا, سويولا,

هارايلارام ياتانلاري آييلار.
سؤز دئيه‌رم قوزئيلره ياييلار,

بو تئللرده دينقير ـ دينقير چالارام.
بوندان سونرا منيم تانريم تور اولسون,

قانسيزلارا يئر ـ گؤي, وار ـ يوخ دار اولسون.
كيم ال توتدو, توتان الي وار اولسون,

بو تئللرده دينقير ـ دينقير چالارام.

٭٭٭
بولود قارا, گؤيون قاشي, قيزيلي,

يول گئتديلر, يال آشديلار يولچولار.

گؤي گورلادي, ياغيش ياغدي, سئل آخدي,

يول گئتديلر, يال آشديلار يولچولار.

بيرآز كئچدي, يئر ـ گؤي سوسدو, قارالدي,

قارانليقدا گؤز اؤنلري دارالدي.
داغ باشيني, داغ دؤشونو قار آلدي,

يول گئتديلر, يال آشديلار يولچولار.

آت فينخيردي, قوشار ماهني بسله‌دي,

تور موشقوروب گؤيرچيني سسله‌دي.
اوزاق ـ اوزاق يورغون يوللار اسنه‌دي,

يول گئتديلر, يال آشديلار يولچولار.

٭٭٭
گؤروش نه‌دير, گؤروشدنده اولودور,

آيريليغين يوللاريني كئچه‌نلر.

چاتيشادك ديري اولور سونرا يوخ,

آيريليغين يوللاريني كئچه‌نلر.

بيزه دؤزوم گوجو وئره‌ن چاتيشدي,

چاتيش, ايسته‌ك آلووونا ياغيشدي.
گئديب بؤيوك گؤروشلره قاتيشدي,

آيريليغين يوللاريني كئچه‌نلر.

دؤزومويله گؤيدن اولدوز قاپاندي,

بولودلاري ياللاياراق چاپاندي.
گؤروشلرده اؤز يئريني تاپاندي,

آيريليغين يوللاريني كئچه‌نلر.

٭٭٭
بير ائلاتا يئتيشديلر گون اورتا,

ايكي چايين اورتاسيندا ائولري.

آداملاري تز ـ توو, ايتي, تئز گؤره‌ن,

ايكي چايين اورتاسيندا ائولري.

تورو گؤروب ييغيشيليب گلديلر,

چؤره‌ك قويوب, تك ـ تكينه بؤلدولر.
آغري ـ آجي سؤيله‌ديلر, بيلديلر,

ايكي چايين اورتاسيندا ائولري.

باشچيلاري ائوده‌ن‌ چيخدي بيلينجه,

بير قيز ايدي آغيز اينجه, بئل اينجه.
تور باش اه‌يدي او قيز ياخين گلينجه,

ايكي چايين اورتاسيندا ائولري.
٭٭٭
ـ آي قوناقلار اؤز ائوينيز بيليبسيز,

گلين ـ گلين گؤز اوستونده يئرينيز.

باش اه‌ييريك آچيق اوزله گله‌نه,

گلين ـ گلين گؤز اوستونده يئرينيز.
بيزيم ائلات اوبا ـ اوجاق تيكه‌ندي,

آرپا, نوخود, مرجي, تاخيل اكه‌ندي.
باسقينلاردان باشي آغري چكندي,

گلين ـ گلين گؤز اوستونده يئرينيز.
دئييم سيزه سؤزوموزو بو باشدا,

بركيميشيك قانجيللارلا ساواشدا.
ايتيرميشيك چوخ آدامي دالاشدا,

گلين ـ گلين گؤز اوستونده يئرينيز.
٭٭٭
بو يئرلرين قيز باشچيسي وار اولسون,

كيمدير سيزي يوردونوزدان ده‌برد‌ن.

نه چوخ يئر وار, ياشيلليق وار, مئشه وار,

كيمدير سيزي يوردونوزدان ده‌برد‌ن.

ـ تزه گليب, ديللريني بيلميريك,

اونلار هردن داغلا, داشلا ووروشور.

دئييرلركي گره‌ك هر گون قان تؤكه‌ك,

اونلار هرد‌ن داغلا, داشلا ووروشور.
ـ هاياندادير او آجيقان ده‌ليلر,

گليب بيزله ووروشسالار ياخشيدير.

داغلا ـ داشلا ووروشلاري گولونجدور,

گليب بيزله ووروشسالار ياخشيدير.

٭٭٭
داغ دؤشونده آجيقانلار گؤروندو,

اوردان يوروش, بوردان دوروش باشلادي.

اللرينده توپبوز, بيزاوج, داش آتان,

اوردان يوروش, بوردان دوروش باشلادي.

اوستلرينه يوروكله‌ندي ايلك بؤلوك,

قاشلار چاتيق, باشلار ياستي, بورون ديك.
هر توپبوزدا يوغرولوردو ات ـ سوموك,

اوردان يوروش, بوردان دوروش باشلادي.

آجيقانلار داغي ـ داشي گميردي,

چايلار كيمي دالغالاندي, كؤپوردو.
تور ووردوقجا اونلار اون ـ اون گبه‌ردي,

اوردان يوروش, بوردان دوروش باشلادي.

٭٭٭
قانلي دوروش آخشام اوستو توكه‌ندي,

اؤله‌ن, قاچان, اله دوشه‌ن چوخويدو.

آجيقانلار چكيلديلر داغلارا,

اؤله‌ن, قاچان, اله دوشه‌ن چوخويدو.
قوشار, تورو قوْروموشدو آرخادان,

دؤرد بير ياندان قالخان قانلي دالغادان.
داش توپبوزدان, اوخدان, بيزاوج, بالتادان,

اؤله‌ن, قاچان, اله دوشه‌ن چوخويدو.

ائل باشچيسي يارالييدي بئلينده‌ن,

ووروش سؤزو دوشمه‌ييردي ديلينده‌ن.
آجيقليلار آجيقانلار ائلينده‌ن,

اؤله‌ن, قاچان, اله دوشه‌ن چوخويدو.

٭٭٭
ـ آي دؤيوشده اله دوشه‌ن دؤيوشچو,

نه‌يه بئله قانلي سينيز, آجيقلي.

داغلا ـ داشلا ووروشاراق, اؤيونه‌ن,

نه‌يه بئله قانلي‌سينيز, آجيقلي.

ـ بيز هر يئرده‌ن قووولموشوق, قاچميشيق,

بيزه اوردا داشقيرانلار دئييرلر.

بيز دؤيوشسوز, دؤيوشچوسوز هئچ نه‌ييك,

بيزه اوردا داشقيرانلار دئييرلر.

ـ آ داشقيران, قوي ياراني باغلاييم,

چوخ دريندير, يارا سني اؤلدوره‌ر.

سيزه قارشي بيز آجيقلي دئييليك,

چوخ دريندير, قوي ياراني باغلاييم.

ـ من بيليره‌م, سيز اك ـ بيچي سئويرسيز,

بيزده يئر يوخ اكيب, بيچيب, بئجه‌ره‌ك .

قووولموشوق, داغا ـ داشا دوشموشوك,

بيزده يئر يوخ اكيب, بيچيب, بئجه‌رك .

ـ نه چوخ يئر وار بيزيم بو يئر اوزونده,

گلين سيزه اكمه‌ك اوچون يئر وئره‌ك.

دينج اوتورون, دينج ياشايين بورادا,

گلين سيزه اكمه‌ك اوچون يئر وئره‌ك.

ـ بيرله‌شديرير بيزي يالنيز آجيق, قان,

اولماياندا اؤزوموزو قيريريق.

بيز يالاندان داش ـ قايايلا ووروشور,

اولماياندا اؤزوموزو قيريريق.

بو سؤزلري سؤيله‌يينجه اوزولوب,

بير آه چكدي او يارالي كئچيندي.

تور چاغيردي, سيلكه‌لدي, قالديردي,

بير آه چكدي او يارالي كئچيندي.

٭٭٭
داشقيرانلار ال چكمه‌دي, قان ايچدي,

گئجه ياري يوروش چكيب, گله‌نده.

تور يولدايدي, ياخالاندي آرخادان,

گئجه ياري يوروش چكيب, گله‌نده.
باشچي قيزي ياتاغيندا توتدولار,

وار ـ يوخونو اؤز دالينا چاتديلار.
كؤرپه‌لري بوغوب, چايا آتديلار,

گئجه ياري يوروش چكيب, گله‌نده.

بيري دئدي اؤلدور, بوغاز اوز ايندي,

يييه‌لنديك بو يئرلره بيز ايندي.
بو يورد ـ يووا بوندان بئله بيزيمدي,

گئجه ياري يوروش چكيب, گله‌نده.

٭٭٭
داشقيرانلار سحر يوردا دولوشدو,

گؤلمه‌چه‌لر لاختا ـ لاختا قان اولدو.

يئييب, ايچيب, قيريب, چاتدي هرشئيي,

گؤلمه‌چه‌لر لاختا ـ لاختا قان اولدو.

تورو, آغي هئلله‌تديلر ياماجا,

ايكيسيني باغلاديلار آغاجا.
نه سوـ چؤره‌ك, نه‌ده يارديم بير آزجا,

گؤلمه‌چه‌لر لاختا ـ لاختا قان اولدو.

تورو, آغي سحر ـ آخشام دؤيدولر,

اؤزلرينين ديللرينده سؤيدولر.
بو قان ـ قادا, توت ها توتو اؤيدولر,

گؤلمه‌چه‌لر لاختا ـ لاختا قان اولدو.
٭٭٭
تور گوج وئردي, داغي ـ داشي تيتره‌تدي,

داشقيرانلار بيرده يوروش ائتديلر.

او تپره‌تدي باغلانديغي آغاجي,

داشقيرانلار بيرده يوروش ائتديلر.

تور چيخارتدي او آغاجي تكينده‌ن,

ووردو, ييخدي آجيقاني كؤكونده‌ن.
داغ دؤشونده, بير ياماجين ديكينده,

داشقيرانلار بيرده يوروش ائتديلر.

ـ آي مين ائللي داشقيراني اؤلدوره‌ن,

اؤز گوجوزو, اؤز سوْيوزو بيلديرين.

سيز چارپيشين آجيقانلا ديپ ـ ديري,

اؤز گوجوزو, اؤز سوْيوزو بيلديرين.

٭٭٭
ووروب, ييخدي داشقيراني سيرايلا,

تور, دالينا شه‌ليتله‌نميش آغاجلا.

توپبوزچونو, اوخ آتاني آشيردي,

تور, دالينا شه‌ليتله‌نميش آغاجلا.

تورون سسي مين ائللييه هاي اولدو,

آجيقانلار آخان سئله پاي اولدو.
آغيرليقدا داغا ـ داشا تاي اولدو,

تور, دالينا شه‌ليتله‌نميش آغاجلا.

بوتون گونو ووروش گئتدي چؤكه‌كده,

قان تؤكولدو داغدا, دوزده, اته‌كده.
داشقيراني قوودو ائوده‌ن, ائشيكده‌ن,

تور, دالينا شه‌ليتله‌نميش آغاجلا.

٭٭٭
آي مين ائللي ايگيتلري تپره‌نين,

آجيقانلار اته ـ قانا سوساييب.

بيرينيده ساغ قويمايين دؤيوشده,

آجيقانلار اته ـ قانا سوساييب.

يئر اولودور, سو اولودور, يورد اولو,

مين ائلليلر يومروق دولو, گؤز دولو.
قويما قاچسين بيرده گلسين, كس يولو,

آجيقانلار اته ـ قانا سوساييب.

يئر ـ گؤي تانري, يورد ـ ائو, ائلات تانري‌دير,

داشقيرانلار, مين ائلليلر آيري‌دير.
اونلار الي, اونلار اوزو قانلي‌دير,

آجيقانلار اته ـ قانا سوساييب.

٭٭٭
گليب آچدي قوشار, آغي آغاجدان,

اونون كؤكسو, بيرده قولو يارايدي.

او يارالي قاپلان كيمي ووروشور,

اونون كؤكسو, بيرده قولو يارايدي.
تورا يارديم كسيلميشدي قوشار بيرده آغ,

كؤكلو آغاج ان قورخولو بير ياراق.
آغين اوخو شوتويوردو چوخ اوزاق,

اونون كؤكسو, بيرده قولو يارايدي.
آجيقاندان قوْرويوردو تور اري,

او دوز آتير, توتوغونو دوز وورور.
توپبوز ايله يئري گؤيه سووورور,

اونون كؤكسو, بيرده قولو يارايدي.
٭٭٭
ـ بيزه وئرين, مين ائللي لر, بو يئري,

سيزتك گره‌ك بيزده مين ايل ياشاياق.

سيزين يئري بيزكي يئيه‌ن دئييليك,

سيزتك گره‌ك بيزده مين ايل ياشاياق.

ـ چوخ ياشاماق سئوينج دئييل, آد دئييل,

چوخ ياشايان اوره‌ك گره‌ك دوز اولسون.

يئرين, يوردون, اودوق, سويون گوجو آز,

چوخ ياشايان اوره‌ك گره‌ك دوز اولسون.

مين ائللي‌ني, مين ايل دوزلوك ياشادار,

سنده دوز اول, مين ايللري باشا وور.
ياشاماقلا دوزلوك جوتدور, قوشادير,

چوخ ياشايان اوره‌ك گره‌ك دوز اولسون.
٭٭٭
يئر چئوره‌سين, دولان ـ دولان, تانريلاش,

بيزي گؤره‌ن اولو تانري وار اولسون.

هر بير يئرده اونون يئري, ايزي وار,

بيزي گؤره‌ن اولو تانري وار اولسون.
دولان ـ دولان, آپار بيزي اوغورا,

بولود ـ بولود تانري خمير يوغورا.
گؤي گونشده‌ن, آي اولدوزدان دوغولار,

بيزي گؤره‌ن اولو تانري وار اولسون.
باخيشلاري يانير اوددا, اوجاقدا,

تپره‌نيشي گؤلده, چايدا, بولاقدا.
دوزو گؤرور چؤلده, يورددا, بوجاقدا,

بيزي گؤره‌ن اولو تانري وار اولسون.
٭٭٭
ياتدي گئجه تور قان ترين ايچينده,

آغ گؤيرچين گليب اونو سسله‌دي.

تور آزميشدي يوخولاردا بوس ـ بوتون,

آغ گؤيرچين گليب اونو سسله‌دي.
قيز آغ دؤندو اؤز ائوينه او گئجه,

ديكسينيردي تورون آدي گلينجه.
اوره‌گينده سئوگي اينجه, سؤز اينجه,

آغ گؤيرچين گليب اونو سسله‌دي.
ايكي اوره‌ك, ايكي گنجين ايسته‌گي,

ياخين ايدي ايكي‌سي‌نين ديله‌گي.
بيري اؤنه‌ر, بيري داغلار چيچه‌گي,

آغ گؤيرچين گليب اونو سسله‌دي.
٭٭٭
تانري بيزه سئوگي وئرير, سئويريك,

بو, تانرينين سئوگيسيدير, يا بيزيم.

باغلانيريق سؤزه, اوزه, گؤروشه,

بو, تانرينين سئوگيسيدير, يا بيزيم.

سويون, يئلين, سؤزون سسي اينجه‌لير,

ده‌ليليگي بير باخيشلا دينجه‌لير.
اوزاق, ياخين, كيمسه‌سيزي كيمسه‌لير,

بو, تانرينين سئوگيسيدير, يا بيزيم.

تانري بونو چوخ گؤرمه‌سين بيزلره,

اونون ايله ايشيق گلير اوزلره.
چكيم قونور ياپيشيقلي سؤزلره,

بو, تانرينين سئوگيسيدير, يا بيزيم.

٭٭٭
داشقيرانلار قاييديرلار بير داها,

»يا اؤلمه‌لي, يا بو يئري توتمالي«.
يئنه دينير شاققيلدايان توپبوزلار,

»يا اؤلمه‌لي, يا بو يئري توتمالي.«
مين ائلليلر بو دؤيوشده چاشيرلار,

آجيقانلار آشيريمي آشيرلار.
كوكره‌يره‌ك كؤپورورلر, داشيرلار,

»يا اؤلمه‌لي, يا بو يئري توتمالي«.
تور اونلارين باشچيسييلا ووروشور,

بيرده اونون آد ـ سويونو سوروشور.
ـ آديم داشقير, اؤزوم ايسه داش قوشو,

»يا اؤلمه‌لي, يا بو يئري توتمالي«.
٭٭٭
ال ساخلاييب هامي باخير اونلارا,

اؤله‌ن اؤلسون, قالان كيمدير يئر اونون.

تور داشقيري سوپورله‌يير, قالديرير,

اؤله‌ن اؤلسون, قالان كيمدير يئر اونون.

تور چم وورور, داشقير يئره سريلير,

يئرده بويون دامارلاري گريلير.
بو سؤزلري دئييب, يئنه ديريلير,

اؤله‌ن اؤلسون, قالان كيمدير يئر اونون.

تور داشقيرين ايكي بوكور بويونو,

هامي دئييراؤلدور, اؤلدور تور, اونو.
تور اؤلدورمور, سوراغ آلير سويونو,

اؤله‌ن اؤلسون, قالان كيمدير يئر اونون.
٭٭٭
ـ آي ده‌ليلر بيرده بورا گلمه‌يين,

نه قدر كي مين ائللي وار بو يئرده.

سيز ازيليب داغيلارسيز بو ساياق,

نه قدر كي مين ائللي وار بو يئرده.

بو يئرلره قوناق كيمي گلينيز,

بو آجيغي اوره‌گيزده‌ن سيلينيز.
بو يئرلري توتماق اولماز بيلينيز,

نه قدر كي مين ائللي وار بو يئرده.

من بو يئرين اره‌ني‌يم, آديم تور,

قيز آغ منيم سئوگيم, سويوم, اودومدور.
اونون يوردو منيم آنا يوردومدور,

نه قدر كي مين ائللي وار بو يئرده.

٭٭٭
دؤيوش بيتير, قيز آغ دورور اوتانجاق,

هامي گلير اره‌ن تورا باش اه‌يير.

بولود ائنير قان ايزيني سيلمه‌گه,

هامي گلير اره‌ن تورا باش اه‌يير.

ايكي باشچي, ايكي سئوه‌ر اوز اوزه,

هاراي دوشور, سس ياييلير گؤي دوزه.
» قوي كوره‌كن اولسون بؤيوك تور بيزه«
هامي گلير اره‌ن تورا باش اه‌يير.

قوشار آلير دينقيريني دينديرير,

قان ـ قادانين آلووونو سؤندورور.
دؤيوشلري توي ـ دويونه دؤنده‌رير,

هامي گلير اره‌ن تورا باش اه‌يير.

٭٭٭
ـ آي مين ائللي, ديري ائللي ايگيتلر,

آجيقانلار بورا بيرده گله‌جك.

آييق اولون, ال بير اولون, ار اولون,

آجيقانلار بورا بيرده گله‌جك.

سيسقا اولور آجيقاني اولمايان,

اونا قارشي گوجه, اؤجه دولمايان.
ووروب, ييخيب ياراغيني آلمايان,

آجيقانلار بورا بيرده گله‌جك.

بيز مين ائللي, مين ايللرين سايي‌ييق,

دده‌لرين يئر اوزونده پايي‌ييق.
قارداشليغين, توپلاشليغين تايي‌ييق,

آجيقانلار بورا بيرده گله‌جك.

٭٭٭
ـ چاتسين سنه سؤزوم, سسيم, قاناديم,

ديرليك قوشو, قون چيينيمه يالاشاق.

سنسه‌ن منه اوغور وئره‌ن, گوج وئره‌ن,

ديرليك قوشو, قون چيينيمه يالاشاق.

من سنده‌يم, سن منده‌سن وارجيغيم,

بو گؤرگؤرده داغارجيغيم, دارجيغيم.
وارليغيما اود دولدوران اودجوغوم,

ديرليك قوشو, قون چيينيمه يالاشاق.

مين ايل بيرگه يئر اوزونده ياشاريق,

ماهني, سؤيله‌نج, قوشما, اوينار قوشاريق.
داغلار, ديكلر, ياللار, يوللار آشاريق,

ديرليك قوشو, قون چيينيمه يالاشاق.

٭٭٭
ـ نه گؤزه‌لدير باشچيم تورون قيز آغي,

اوغلو اولسون ال بارماقلار ساييندا.

يئري ـ يوردو گوده‌ن اوغول گره‌كدير,

اوغلو اولسون ال بارماقلار ساييندا,

قيزي اولسون گول ياپراقلار ساييندا.
گؤزه‌ل قيز آغ بو ائللرين واريدير,

او اريله, قان گولو ايله ياريدير.
قيزي وئره‌ن ارلر, اوغلو تانريدير,

اوغلو اولسون ال بارماقلار ساييندا,

قيزي اولسون گول ياپراقلار ساييندا.

قيز آغ اره‌ن, قيز آغ ساري چيچه‌كدير,

او دؤيوشده دؤيوشچويه ديره‌كدير.
قاهاريلماز بير قولدور او, بيله‌كدير,

اوغلو اولسون ال بارماقلار ساييندا,

قيزي اولسون گول ياپراقلار ساييندا.

٭٭٭
ـ نه دئييرسن, يوللوم, قوشار,

قيز آغ بالدير, ديل گؤينه‌دير.
گؤزه‌لليكده تايي هاني,

قيز آغ بالدير, ديل گؤينه‌دير.
اينجه‌ليكده يوخام اولسون,

دوغسون, نئچه چاغام اولسون.
دؤيوشلرده آرخام اولسون,

قيز آغ بالدير, ديل گؤينه‌دير.
يوللار بيزي يول ائله‌دي,

اوجاق چاتدي كول ائله‌دي.
منيم سئوگيم گول ائله‌دي,

قيز آغ بالدير, ديل گؤينه‌دير.
٭٭٭
گؤر گؤر ايكي بوياداندير,

بير اوزو آغ, بيري قارا.

اؤلوم ـ اوْلوم, سئوينجله ياس,

بير اوزو آغ, بيري قارا.

بيري ساغدير, بيري سولدور,

سئوينجي آز, ياسي بولدور.
ايكي يانلي اوزون يولدور,

بير اوزو آغ, بيري قارا.

اوزاق آغ‌لا قاراسيندان,

آغريسيندان, ياراسيندان.
قال ايكي‌سي آراسيندا,

بير اوزو آغ, بيري قارا.

٭٭٭
سوراغ وئردي گؤزه‌تچيلر,

نئچه قاچغين دولوب ائله.

پال ـ پالتاري جيريق ـ جيريق,

نئچه قاچغين دولوب ائله.

سوروله‌رك سويولموشلار,

تاپدالانيب, دؤيولموشلر.
آلچالاراق, اه‌ييلميشلر,

نئچه قاچغين دولوب ائله.

تور باخيردي يازيق ـ يازيق,

الي سينيق, قيچي سينيق.
گئييم ديديك, پالتار جيريق,

نئچه قاچغين دولوب ائله.
٭٭٭
ـ آي باشچيلار, باش بيله‌نلر,

كؤله‌ليكده‌ن بيز قاچميشيق.

آي مين ائللي, ديري ائللي,

كؤله‌ليكده‌ن بيز قاچميشيق.

نه قامچيلار, نه آجيلار,

نه يارالار, نه سانجيلار.
باسيب كسير او قانجيللار,

كؤله‌ليكده‌ن بيز قاچميشيق.

اوزوب كئچديك دوققوز چايي,

يوللارداييق نئچه آيي.
قاپينيزدان قايتارمايين,

كؤله‌ليكده‌ن بيز قاچميشيق.

٭٭٭
سوراغچيلار سوراغ وئرير: قووورلار,

ديجله, فرات قيراغيندا ائللري.

كؤله كيمي يابانجييا ساتيرلار,

ديجله, فرات قيراغيندا ائللري.

باشچيلارين قيلينجي وار الينده,

قيرير, چاتير كيم اوز ـ اوزه گله‌نده.
ايكي يئره پارچالايير بئلينده‌ن,

ديجله, فرات قيراغيندا ائللري.

مين ائللي بو سوراغدان اودلانير,

تورلا بيرگه ياراقلانير, آتلانير.
گؤره‌ن كيمدير او آجيقان, ياد سانير,

ديجله, فرات قيراغيندا ائللري.

٭٭٭
گلير قونور يهر اوسته ياواشجا,

سحر تئزده‌ن تورا دئيير گؤيرچين.

ـ بير ديلليدير سيزله اونلار, سؤيله‌يير,

سحر تئزده‌ن تورا دئيير گؤيرچين.
يارديم ائله, اونلار يارديم ديله‌يير,

قوي قيريلسين كؤله‌ليگين بيله‌گي.
گئدين اوردا قانلا قاني بله‌يين,

سحر تئزده‌ن تورا دئيير گؤيرچين.
ـ ايتي قيلينج قيز ـ گليني دوغرايير,

قيلينج يئري قان فيشقيرير, آغرايير.
هاراي سسي اوره‌كلري دوغرايير,

سحر تئزده‌ن تورا دئيير گؤيرچين.
٭٭٭
قيز آغ تورو يولا ساليب قاييتدي,

يولدا قاچغين, يولدا كؤچگون, ديده‌رگين.

اونلار كئچدي ساوالاني, سهندي,

يولدا قاچغين, يولدا كؤچگون, ديده‌رگين.

قوشولدولار تورا مين ـ مين گئتديلر,

گلديكلري يولو بيرده اؤتدولر.
يول گؤستردي ناخيرچيلار, كندليلر,

يولدا قاچغين, يولدا كؤچگون, ديده‌رگين.

قاييدانلار يورد ـ يووادان قووولوب,

ائو ـ ائشيگي يانيب, گؤيه سوورولوب.
اؤلوم ـ ايتيم, قان ـ قادادان يورولوب,

يولدا قاچغين, يولدا كؤچگون, ديده‌رگين.

٭٭٭
چايي كئچيب مئشه‌ليكده دوردولار,

تور مين ائللي توپلومونا سؤيله‌دي:

ـ هامي ياراق تاپماليدير اؤزونه,

تور مين ائللي توپلومونا سؤيله‌دي.

گئجه گودون, سپه‌له‌نين هر يانا,

قويمايين كي آجيقاني اويانا.
ياراغيني آلين, قاتين آل قانا,

تور مين ائللي توپلومونا سؤيله‌دي.

بوندان بئله قان آلنيميز ياراقدير,

ياراقليميز آييق قوشدان اوياقدير.
بيزه دوزلوك, بيرده تانري داياقدير,

تور مين ائللي توپلومونا سؤيله‌دي.
٭٭٭
ياراقليلار ياواش ـ ياواش چوخالدي,

سوراغ توتدو ائل ـ اوبالار بو ايشده‌ن.

ديجله, فرات, كؤرفز سويو بويونجا,

سوراغ توتدو ائل ـ اوبالار بو ايشده‌ن.

گؤزه‌للرين آغلار قاليب گؤزلري,

ساتيرديلار عربلره قيزلاري.
روملولارا بئشي, اونو, يوزلري,

سوراغ توتدو ائل ـ اوبالار بو ايشده‌ن.

تور توپلومو گميلره دولدولار,

كؤله‌لري عربلرده‌ن آلديلار.
كؤرفز بويو هاراي ـ هشير سالديلار,

سوراغ توتدو ائل ـ اوبالار بو ايشده‌ن.

٭٭٭
ـ وورون, آلين, قيز ـ قاديني گؤتورون,

تانريليقدير قيز ـ قادينا ال توتماق.

بيزيم قيزيل داماريميز سؤيله‌يير:

تانريليقدير قيز ـ قادينا ال توتماق.

ـ آي مين ائللي, ديري ائللي, بير ائللي,

توت اوغرونون بوغازيندان بئش اللي.
دامارينا گوج ييغ يوزايل, مين ايلليك,

تانريليقدير قيز ـ قادينا ال توتماق.

آجيقاني وورون, يئره ياتيرين,

ياراقلارين, پال ـ پالتارين گؤتورون.
نه گؤتورسز قاچقينلارا يئتيرين,

تانريليقدير قيز ـ قادينا ال توتماق.

٭٭٭
تور توپلومو آرا ـ سيرا بركيييب,

قيلينج وورماق, قالخان توتماق اؤيره‌نير.

بالتا, بيزاوج, اوخ آتماغين اؤز يئري,

قيلينج وورماق, قالخان توتماق اؤيره‌نير.
آجيقانين توپلومو چوخ, گوجو چوخ,

كؤله‌ليگين كؤرفز بويو كؤچو چوخ.
مين ائللي‌نين ايسته‌گي چوخ, سوچو چوخ,

قيلينج وورماق, قالخان توتماق اؤيره‌نير.
تور گلمه‌ييب گؤزگو سويا باخماغا,

ياشيل ـ ياشيل هؤندورلويه قالخماغا.
تئز ـ تئز اووا, اووچولوغا چيخماغا,

قيلينج وورماق, قالخان توتماق اؤيره‌نير.
٭٭٭
روملولارا چاتديرديلار, دئديلر,

تور توپلومو يوروش ائدير كؤرفزه.

ديللي‌سينده‌ن, ائللي‌سينده‌ن گوج ييغيب,

تور توپلومو يوروش ائدير كؤرفزه.
ياييليبلار قوبو يئرده‌ن قوبويا,

چئوريليبلر ائله, يوردا, اوبايا.
سو يولونو اوزوموزه قاپايان,

تور توپلومو يوروش ائدير كؤرفزه.
قوشولارسا بو توپلوما ائل بير آز,

بو اؤنه‌ره اوستون گله‌ن گوج اولماز.
سونرا تورون ديك بورونو اووولماز,

تور توپلومو يوروش ائدير كؤرفزه.
٭٭٭
بو ايل يامان ايستي دوشدو كؤرفزه,

روملولاردا يايينديلار دؤيوشده‌ن.

چيي يومورتا قومدا بيشدي ايستيده‌ن,

روملولاردا يايينديلار دؤيوشده‌ن.
آجيقاني قورخو آليب ياهالتدي,

دؤيوشلرده‌ن قاچانيني چوخالتدي.
تور اؤج دئيه‌ن هاراييني اوجالتدي,

روملولاردا يايينديلار دؤيوشده‌ن.
تور اونلارين كسدي سودان يولونو,

قويماديلار سويا باسا گؤنونو.
دؤنده‌رديلر قوم چؤلونه اؤنونو,

روملولاردا يايينديلار دؤيوشده‌ن.
٭٭٭
چيخان چيخدي, قالان باتدي قوملارا,

تانري بيزه چوخ گؤرمه‌سين بونلاري.

مين ائللي‌ايدي آجيقانا گوج گله‌ن,

تانري بيزه چوخ گؤرمه‌سين بونلاري.
قوم دنيزي سون ائو اولدو اونلارا,

سون قويولدو آخيديلان قانلارا.
روم يوروشو چاتدي سونا, سونلارا,

تانري بيزه چوخ گؤرمه‌سين بونلاري.
گئجه دوشدو قويون ـ قوزو به‌ييردي,

قوش دالغالار, اويناق سولار سه‌ييردي.
پامبيق بولود ياغدي, ياغيش اه‌ييردي,

تانري بيزه چوخ گؤرمه‌سين بونلاري.
٭٭٭
قوشار قاپدي دينقيريني, چال ها چال,

اورتاليقدا آغلايان كيم, گوله‌ن كيم.

سارماشيقلي تاپماجالار سؤيله‌دي,

اورتاليقدا آغلايان كيم, گوله‌ن كيم.

ـ او نه‌ديركي گؤيده‌ن دوشر فيشيلدار,

او نه‌ديركي بونا بنزه‌ر قيژيلدار.
ايكيسينه بنزه‌رليسي ايشيلدار,

اورتاليقدا آغلايان كيم, گوله‌ن كيم.

ـ آي ديلي بير, كؤنلو يوخا ائللريم,

قوشار آچسين بو دويونلو سؤزلري.

دينقيرييلا گليب چيخسين اورتايا,

قوشار آچسين بو دويونلو سؤزلري.

ـ آي ديلي بير, قيلينج توتان ائللريم,

او قيلينجدير ائنه‌ن چاغي فيشيلدار.
او بيريسي ديجله, فرات چاييدير,

آخار, آخار ائنيشلرده قيژيلدار.
ايكيسينه اوخشاياني گونشدير,

قيلينج كيمي, چايلار كيمي ايشيلدار.

ـ او نه‌ديركي گؤزو, باشي, اوزو يوخ,

دوغدوقلاري كؤچر, گئده‌ر اؤلومله.

دوغوب, آرتيب, ياشاديقجا او اؤلمور,

دوغدوقلاري كؤچر, گئده‌ر اؤلومله.

ـ او يئر اوسته سپه‌له نميش ائليمدير,

دوغوب, آرتار, ياشاديقجا او, اؤلمز.

دوغدوقلاري اؤلر اونون يولوندا,

دوغوب, آرتار, ياشاديقجا او, اؤلمز.
او نه‌ديركي باشچيلاردان قاباقدير,

آغزي گولر, گؤزو قاينار بولاقدير.

ائل ـ اوباني سئل آپارسا, اود ياخسا,

آغزي گولر, گؤزو قاينار بولاقدير.
ـ او اوشاقدير, باشچيلاردان قاباقدير,

او, اؤتكه‌مدير, بويوروقدان اوزاقدير.
آنا سودو قايغيسييلا ياشايير,

آغزي گولر, گؤزو قاينار بولاقدير.
٭٭٭
سحر ائللر آل گونشي هايلادي,

اود قالاييب, آت كسديلر گونشه.

او قووموشدو آجيقاني بو يئرده‌ن,

اود قالاييب, آت كسديلر گونشه.

سحر هامي باشي آچيق, ياريم لوت,

دوداقلاردا هم يالواريش, هم اؤيود.
» اولو گونش, يئر اوزونه سن بؤيوك«
اود قالاييب, آت كسديلر گونشه.

گونش قالخدي, آلوولاندي, اود اولدو,

گونشله‌ندي هامي اونلا جوت اولدو.
يئرده وارليق, آغاج, چؤره‌ك, اوت اولدو,

اود قالاييب, آت كسديلر گونشه.

هامي چؤكدو يالواريشلا ديز اوسته,

ايستي قوما باش سؤيكه‌دي اوز اوسته.
» بؤيوك تانري نه بويورسان, گؤز اوسته«
اود قالاييب, آت كسديلر گونشه.
٭٭٭
ـ گاه دنيزده‌ن, گاهدا داغدان چيخيرسان,

گونش, بيزيم بو ائللره هايان اول.

بيز سنينيك, بيز سنده‌ييك, سن اوللوق,

گونش, بيزيم بو ائللره هايان اول.

سن وئريبسه‌ن بو وارليغي بيزلره,

گؤزه‌لليگي, بيته‌رليگي دوزلره.
يئر سئچمه‌گي, دوز گؤرمه‌گي گؤزلره,

گونش, بيزيم بو ائللره هايان اول.

ايستين, بويان, ايشيقليغين قانيمدا,

اودلو, قاينار باخيشلارين آلنيمدا.
بيز كؤله‌ييك هاردا اولساق, يانيندا,

گونش, بيزيم بو ائللره هايان اول.

٭٭٭
ـ مين ايل اوّل گونش قونوب دنيزه,

قوشا دنيز جوشوب, قالخيب قايناييب.

بوزلاقلاردا بوز اريييب سو اولوب,

قوشا دنيز جوشوب, قالخيب قايناييب.

دئييرلركي, تانري گليب بو يئره,

تانري چيمير اون مين ايلده‌ن بيركره.
ايشيقلانيب ديجله, فرات, مرمره,

قوشا دنيز جوشوب, قالخيب قايناييب.

بير يول بيزه گيزلي قوناق گليب او,

سوْيوموزو, گونوموزو بيليب او.
يئري, سويو آراميزدا بؤلوب او,

قوشا دنيز جوشوب, قالخيب قايناييب.

٭٭٭
ـ قوشار, ياتيرت دينقيرينا سؤزلري,
سؤز اينجي‌سي گليب بيزه تانريدان.

ايشيقلاندير تانري كيمي اوزلري,

سؤز اينجي‌سي گليب بيزه تانريدان.

اويانيشا, اينانيشا ياتان او,

اوره‌كلره, بئيينلره باتان او.
تانريلارين قاپيسينا چاتان او,

سؤز اينجي‌سي گليب بيزه تانريدان.

سؤز يييه‌سي تانريلارا ياخيندير,

سؤز؛ چؤره‌ييم, سويوم, اتيم, ياغيمدير.
بو گون جوشوب, سؤز سؤيله‌مه‌ك چاغيمدير,

سؤز اينجي‌سي گليب بيزه تانريدان.

٭٭٭
ـ بير گؤزه‌لي كؤله‌ليگه قاتديلار,

قادان آليم مني آپار, اونو يوخ.

او, بو ائلين گوزگوسودور, گؤزودور,

قادان آليم مني آپار, اونو يوخ.

او كؤله‌دير, منده اونون كؤله‌سي,

هاني ائلده گؤزه‌لليكده بئله‌سي.

گئتسه؛ بيرده گؤره‌ن هاچان گله‌سي,

قادان آليم مني آپار, اونو يوخ.

او, گؤزه‌لدير, اينجه بويو ـ بوخونو,

آليب منيم دينجليگيمي, يوخومو.
آلا, وئريم بوتون واريم ـ يوخومو,

قادان آليم مني آپار, اونو يوخ.

٭٭٭
قوشار اؤتور دينقير ـ دينقير, چال ها چال,

تور اوتوروب دوشونوردو باياقدان.

اورتاليقدا آغلايان كيم, گوله‌ن كيم,

تور اوتوروب دوشونوردو باياقدان.

» ـ گره‌ك توپلوم يوروشلره توش اولسون,

آجيقاني ديديب, سؤكه‌ن ديش اولسون.
ائل ساخلايان, ائل قورويان باش اولسون.«
تور اوتوروب دوشونوردو باياقدان.

» بوزلاقلاردان بورا كيمي يول؛ اون آي,

اوردا قيشدير بوتون ايلي, بوردا ياي.
ييغاجاغام بو ائللرده‌ن يوز آلاي.«
تور اوتوروب دوشونوردو باياقدان.
٭٭٭
» ـ بو ائل ايشله‌ك, اوره‌گي دوز, اينانان,

بونا باشچي, باش بيله‌نلر گره‌كدير.

بونلار ايله يئر اوزونو توتارسان,

بونا باشچي, باش بيله‌نلر گره‌كدير.

گره‌ك گئديب هوندور يئرده اوتوراق,

آلايلاردا دؤيوشچونو آرتيراق.
كوكره‌مه‌لر دالغاسيني ياتيراق,

بونا باشچي, باش بيله‌نلر گره‌كدير.

گره‌ك بؤيوك, كيچيك يئري ساخلانا,

ائلين باشي بير باشچييا باغلانا.
هامي آغير يوروشلرده يوخلانا,
بونا باشچي, باش بيلنلر گره‌كدير.

٭٭٭
ـ توپلوم بيزي كؤله‌ليكده‌ن قورتارار,

قورتارماسا, ائللر منه نه دئيه‌ر؟
يوز مينلري اؤز داليمجا آپاررام,

آپارماسام, ائللر منه نه دئيه‌ر؟
يوخسا بيزه سون قوياجاق كؤله‌ليك,

يورد اولماسا بيز قيريليب اؤله‌ريك.
من باش بيله‌ن اولمالييام حله‌ليك,

اولانماسام, ائللر منه نه دئيه‌ر؟
تانري, مني سيناغا چك, دوز ائله,

اليم اود, اوره‌گيمي بوز ائله.
قانلي‌ني بير, يوللوموزو يوز ائله,

ائله‌مه‌سن, ائللر منه نه دئيه‌ر؟
٭٭٭
بير سس گلدي, تور او سسي ائشيتدي,

اوخويوردو ياخينليقدا گؤيرچين.

» ـ تانري سنه اؤز يولونو گؤستريب.«
اوخويوردو ياخينليقدا گؤيرچين.
» ـ گئت اك بيته ن اولان دؤشده باش ائو سال,

اكه نلرده‌ن, بيچه نلرده‌ن وئرگي آل.
بو ائللري ياشالت, ايشله‌ت, يوز اوجالت«,

اوخويوردو ياخينليقدا گؤيرچين.
» ـ سن دوز اولسان يئر اوزونو توتارسان,

چوخ يوردلاري اؤز يوردونا قاتارسان.
يالنيز اوندا ايسته‌گينه چاتارسان«،
اوخويوردو ياخينليقدا گؤيرچين.

٭٭٭
» ـ الوند داغين اته‌كلري سيلديريم,

سيلديريملار, سوروشمه‌لر قورخولو.

دؤرد بير ياني درين ـ درين اوچوروم,

سيلديريملار, سوروشمه‌لر قورخولو.

آجيقانلار بورا گليب چيخانماز,

ائلي بوغوب, يورد ـ يوواني ياخانماز.
اونا دوروب يوخاريدان باخانماز,

سيلديريملار, سوروشمه‌لر قورخولو.

اوچوروملار آغ بولودلا دولودور,

لوت قايالار گونش كيمي اولودور.
شيش قايالار اولدوزلارين يولودور,

سيلديريملار, سوروشمه‌لر قورخولو«.
٭٭٭
ائللر تورو باشا دوشوب دويدولار,

اونلار دؤيوش اره‌نينه باش اه‌يدي.

داش كسديلر, اوجا ائولر سالديلار,

اونلار دؤيوش اره‌نينه باش اه‌يدي.
دؤرد بير ياندا سيخ ـ سيخ تاخيل اكديلر,

بورا قاينار بولاقلاري چكديلر.
نئچه ـ نئچه سو ساخلانجي تيكديلر,

اونلار دؤيوش اره‌نينه باش اه‌يدي.
اك بيته‌نين آدي دوشدو ديللره,

گئديب چاتدي اوزاق ـ اوزاق ائللره.
كتمه‌ن سسي دوشدو ياشيل چؤللره,

اونلار دؤيوش اره‌نينه باش اه‌يدي.
٭٭٭
تانري بورا ايشيق تؤكدو, وار, گلير,

چوخ گؤزلري قاماشديردي اك بيته‌ن.

اوجا قالا, قوناق ائوي, كؤپرو, يول,

چوخ گؤزلري قاماشديردي اك بيته‌ن.
وار آپاردي بورا سئوينج گتيره‌ن,

وار گؤتوردو آرپا, بوغدا يئتيره‌ن.
نه چاپقينچي, نه داغيديب ايتيره‌ن,

چوخ گؤزلري قاماشديردي اك بيته‌ن.

تور بورادا باش ائو سالدي, شاه اولدو,

او سؤيكه‌ندي الوند داغا, داغ اولدو.
ائل قورتاردي آجيقاندان, ساغ اولدو,

چوخ گؤزلري قاماشديردي اك بيته‌ن.

٭٭٭
كاروان گلدي رومدان, چينده‌ن, ميصيرده‌ن,

آشدي ـ داشدي هر بير يئرده بازارلار.

قوش سودو ده سوروشسايدين تاپاردين,

آشدي ـ داشدي هر بير يئرده بازارلار.

وئرگي باش ائو ساخلانجيندا بولويدو,

توپلوم شاها سؤيكه‌نج‌ايدي, بئل ايدي.
وار آخيردي, ائل ايچينده سئل ايدي,

آشدي ـ داشدي هر بير يئرده بازارلار.
نه ايسته‌سه هامي گلير بو يئره,

آغساققاللار ساغ اول دئيير تور اره.
هم بيليكلي, هم سارسيلماز بير اره‌ن,
آشدي ـ داشدي هر بير يئرده بازارلار.

٭٭٭
قيز آغ گلدي, ساغ ـ سولوندا اوشاقلار,

قارشيلادي شاه مين ائللي گليني.

يوللار, ائولر, قيز ـ گلينلر سئوينجه ك,

قارشيلادي شاه مين ائللي گليني.

چوخدان ايدي آيريلميشدي قيز آغدان,

وار, گوج, ياراق گؤنده‌ريردي اوزاقدان.
يول اوستونده گؤزله‌ييردي باياقدان,

قارشيلادي شاه مين ائللي گليني.

اك بيته‌نين گون ـ گونشلي گونونده,

وار چاتيلميش يوك آتلاري اؤنونده.
مين ائللي‌نين ار گئييمي اه ينينده,

قارشيلادي شاه مين ائللي گليني.

٭٭٭
سئوينج, اينام گتيرميشدي بو گلين,

اك بيته‌نين باش ائوينه, ائلينه.

تانري اؤزو گؤنده‌رميشدي اونلاري,

اك بيته‌نين باش ائوينه, ائلينه.

آتا ـ بالا, ارله آرواد گؤروشدو,

بو گؤروشه چوخو باخدي, ايريشدي.
قيز آغ گوجلو آرخا ايدي, دؤيوشده,

اك بيته‌نين باش ائوينه, ائلينه.

سئوينسه‌ده چوخ باشچيلار, بؤيوكلر,

آز دئييلدي ائو ييخانلار, دؤنوكلر.
آز دئييلدير وئجسيز, يئرسيز كؤتوكلر,

اك بيته‌نين باش ائوينه, ائلينه.

٭٭٭
اوجالسادا تور ار شاهين باش ائوي,

ائو ـ ائشيگي دولانديران قاديندير.

گوجلو اولسا, جيليز اولسا يئنه‌ده,

ائو ـ ائشيگي دولانديران قاديندير.

شاهدا گؤزو اولان قيزلار چكيلدي,

چوخ ايليشكه‌ن يئر ـ يووالار سؤكولدو.
بوردا يئني اينام ائوي تيكيلدي,

ائو ـ ائشيگي دولانديران قاديندير.

ايكي اوغول, گؤزه‌ل بالا, بوي ـ بوخون,

كؤپه‌ك ديشي لاخلاميشدي چوخ ـ چوخون.
قيز آغ ايدي شاهين بيرجه وار ـ يوخو,

ائو ـ ائشيگي دولانديران قاديندير.
٭٭٭
اوغوللارين گنج گؤركه‌مي گؤزه‌لدير,

«دوز ار» ايدي, «يوز ار» ايدي آدلاري.

اللرينده توتاق, بيزاوج, اوخ, قيلينج,

«دوز ار» ايدي, «يوز ار» ايدي آدلاري.

اوغول وئرير تانري ايگيت ائللره,

تور ار كيمي آدي دوشور ديللره.
ايكي قارداش آت قووورلار چؤللره,

«دوز ار» ايدي, «يوز ار» ايدي آدلاري.

ايكي قارداش اود ائوينه چاتيرلار,

بؤيوك تانري ايشيغينا باتيرلار.
يالواريشي اينانيشا قاتيرلار,

«دوز ار» ايدي, «يوز ار» ايدي آدلاري.

ســؤزلـوك
آجيقان: دوشمان

آغ: قيز آدي

آدامجيل: آدام يئيه ن

آزغين: آزميش, گمراه

آشيريم: داغين بئلي

اك بيته‌ن: اكينه‌جك يئري, اكباتان, همدان

آلپيس: قيزغين محاربه تانريسي

آي تيرار: يئر آدي

آيريج: يوللارين آيريلان يئري

آخماز: دنيزجيك, درياچه

آلين يولو:طالع,آلين يازيسي
ال توت: يارديمچي, كؤمكچيي
اوچار: قوش, اوچان

اوچار سو: آبشار, شلاله

اودوق: نَفَس

اولو: بؤيوك
اويلاق: مئشه قاريشيق چيمنليكلر

اويماق: سولو چؤللرده ياشاييش يئرلري

اويما: آلدانما

اوسانماق: بئزمك

اؤتكه م: اوجا و كسرلي سس

اؤيره نج: عادت

اؤزه‌ل: مخصوص
اؤنر: اؤن‌ار, باشچي

اؤيود: نصيحت
اؤج: انتقام
اه‌يله‌ديلر: اوتوردولار

اوركو: قورخو

اوزونتو: غم, كدر

ايتي آت: باجارين آتينين آدي

اينانج: اعتقاد
اينيلتي: ناله

ايليشكه‌ن: تله, تور

بايقين: هوشسوز, هوشدان چيخميش

بيزاوج: اوجو بيز, نيزه

بنيز: اوز

بؤلوك: قسمت, دسته

بوس ـ بوتون: تمام و كمال

باش ائو: ساراي

بوروم: بوروق

بوركو: رطوبتلي ايستي

باغيش: هديه, تحفه

باخ: قيز آدي

بيغلي: اركك انسان
باش بيله‌ن: چوخ بيله‌ن, اوسدا(اوس+ دا , اوس = عقل , هوش)

په‌يه: آتلارين ساخلانديغي آچيق يئر

تپره‌نيش: حركت

تومورجوق: قينچا (غنچه)
توتاق: توتولموش, اسير

توپلوم
: قوشون, اوردو

جيغير:گئديش ـ گليشدن تؤره‌نه‌ن ائنسيز؛ دار يول
جالايير: پيوند وورور

جادار: چاتلاميش سوسوز يئر

چؤكه‌ك: دره

چئوره: دور و بر

چووغون: كوله‌ك

چاتيش: چاتماق, وصال

چكيندي: احتياط ائتدي

چولپا: اوتولموش تويوق, فريك

چكيم: جاذبه

چاغا: كؤپره (كؤرپه), بالاجا اوشاق

چيلغين: ده‌لي, آزغين

دارتيم: عضله

دالغين: فيكيرلي, فيكره دالميش

دمير دؤز: دمير كيمي, دمير مقاومتينده اولان
ديلي بير: ديلداش, بير ديلده دانيشانلار

دورو: قيز آدي, شفاف

ديرليك: ياشاييش, حيات

دوغدو: دوغان, قادين

دولامباج: دولاشيق

دؤزه‌رليك: دؤزمه‌ك, مقاومت
دويغو: حسّ

دوروخماق: حيرت ائتمك
ديله‌ك: آرزي

دورو داش: آلماس, شفاف داش

ديكه‌لدي: دوردو, باشيني قالديردي

دوشوك: دوشموش, خسته

دوشه رليك: خسته‌ليك, يورغونلوق

دينقير: دينقيلدايان, ساز

دؤنوك: ساتقين, خائن

ذيروه: داغين ان اوجا يئري, قلّه
سارديلار: آلديلار, اشغال ائتديلر

سايين ـ سويون: سايغي, حرمت

سه‌ييرتدي: آتين جيلووونو بوراخدي
سپيك: داغينيق

سولغون: رنگي سولموش, اوزو آغارميش

سود يولو: سامان يولو, كهكشان

سون ائو: سين, گوْر, قبير, مزار

سوْي: نژاد, نسل

سؤيله‌نج: ناغيل, داستان

سيسقا: آريق, گوجسوز

سيلديريم: لوت قايالار

شوتويوردو: اوچوب گئديردي

شيغيماق: اووچو قوشلارين اوولارينا يوروش

شيمشه‌ك: ايلديريم

قاپلان: پلنگ

قارينجيل: قارينپا, چوخ يئيه‌ن

قام: شامانلارين گؤزه گؤرونمه‌ينلرله دانيشماسي

قانجيل: قان ائله‌ين, دوشمان

قان گول: لاله

قايغي: بيرينين فيكريني چكمه‌ك, دردينه قالماق

قوشار: قوشان, ساز چالان, آشيق

قيتليق: قوراقليق
قورونماق: ساخلانماق, حفظ اولونماق

قيسقانج: جيجيك, حسادت

قيزيخ: قيزغين, قيزميش آدام

قيزغين: قيزميش آدام

قيليق: خاصيت, ياخشي رفتار

قيميز: آت سودو

كسيك: قوربان‌، قوربانليق
كؤنول: اوره‌ك

كؤوره‌ك: تيتره‌ك, يوموشاق

كوكره‌مه‌ك:جوشماق, قيزماق, اؤزوندن چيخماق
كتمه‌ن: بئل

كئچيندي: اؤلدو

كؤپوردو: طغيان ائتدي

كهر: سينه‌سي گئنيش قيرميز آت

كؤكس: سينه

كؤپوردو: طغيان ائتدي

گريلير: چكيلير

گئده‌ري: گئدن, گئتمه‌ك اوزه‌رينده اولان

گوج‌ار: آدام آدي, گوجلو ايگيت

گؤروم: گؤرونتو, منظره

گور ـ گور: دوغا, آچين, طبيعت
گولونج: گولمه‌لي, لاغ, مسخره

گون دوغان: دوغو, شرق

گؤوده: بئلدن يوخاري بدن بؤلومو

گووه‌نمه‌ك: فخر ائتمه‌ك, اعتماد ائتمه‌ك

گيلينج: اسير

له‌له‌ك: قاناد

مال دا آر: يئر آدي

ووروم: ضربه

ويرنيخماق: قوردالانماق, بوش ـ بوشونا او يان ـ بو يانا گئتمه‌ك

هنيرتي: نفس

هئي: گوج, قوّه‌

هئيوه‌ره: عجايب

ياخماق: يانديرماق

يارانيش: خلقت

يارديم: كؤمه‌ك

يارغان: يارليغان, اوچوروم

ياريتماق: قازانديرماق, فايدا وئرماق

ياتيم: قايدا, قائده

يال: داغين دؤشو

يامان: پيس, شيطان

يانيلتماق: آلداتماق

يايقين: ياييلميش, اؤزوندن چيخميش

يئتگين: يئتيشميش, بوتون, كامل

يئر چئوره‌سي: يئر كوره‌سي

يئل اسن: قوزئي, شمال
يئل چكه‌ن: گونئي, جنوب

يوخا: نازيك, يوموشاق, نازيك لاواش

يوغرولماق: خمير اولماق

يولوق: اعتناسيز

يومالاندي: ديغيرلاندي

